
A y una ekspresion en Turko 
ke dize, “un momento es-
tamos aki, el momento ya 

no estamos mas.” Este mez, esto 
es lo ke estuvimos biviendo. En 
primero, muestro kerido amigo de 
Brazil, Jose Behar, shefe del Koro 
“Malahimes” mos desho la buena 
vida, un ombre muy valutozo ke 
luchava para la egzistensia del La-
dino i su kultura a traves la muzika. 
En Ganeden este.

Djusto ke mos englutimos este 
bokado duro, mos vino otro golpe. 
La Profesora Tamar Alexander, ke 
ya saviyamos ke estava luchando 
kon la hazinura mala fue vensida 
malorozamente. La dalkavo vez 
ke la vide a la kerida Tamar fue en 
Beer Sheva el 17 de Enero, en la 
seremoniya de shovalye ke parta-
jimos kon la kerida Liliana Benve-
niste. Akel dia, eya estava bastante 
bien para asistir a la seremoniya i 
mizmo despues venir a komer kon 
mozotros al restaurante. Todos 
estuvimos muy kontentes de verla, 
i komo siempre, mos se alerumbro 
una sentnya de esperansa ke se va 
azer buena. Ama no fue el kavzo. 
Eliezer Papo me dyo haber ke 
Tamar no estava buena i pishin 
despues, ke mos desho la vida. En 
Ganeden este.

 Pishin despues de la piedrita 
de Tamar, ke aviya konosido en un 
kongreso en Salonik en 2004 i ke 
aviyamos kolaborado en munchos 
proyektos, la dalkavo bomba mos 
kayo en la kavesa: el piyonaryo 

del Ladino, el grande luchador 
del Ladino, un ombre ke konosiya 
desde munchos munchos anyos, el 
kerido Moshe Shaul tambien mos 
desho la vida. Ke desgrasias una 
detras de otra. Todos, todos sinti-
mos la tristeza al fondo de muest-
ros korasones. Para mozotros ke 
lavoramos para prezervasion de 
muestra kultura, estos golpes fu-
eron muy duros; estos personajes 
no se remplasan muy fasilmente.

Djusto ke estavamos biviendo 
estas todas tristezas, asta ke abol-
timos las kavesas, ya vino Pesah. 
Mos entrimos al yugo de aparejos 
de Pesah, pasimos munchas oras 

en los mupakes, gizando los fuchis, 
el kodrero kon patatas al orno, la 
bizelya, los bimuelos, las kyoftes 
de prasa, el gato de Pesah, estas 
todas savores ke dan alegrias i lo 
mas ermozo: ver a la famiya entera 
al rededor de la meza de komer, 
chikos komo grandes, meldando la 
agada, kantando, riyendo i bevien-
do muestro vino areskovdados!

Esto es la vida. De una parte, 
bivimos las tristezas ke azen parte 
del sirkolo de la vida, i de la otra 
parte las alegriyas de las fiestas 
amahan las dolores ke inchen 
muestros korasones de las piedri-
tas. Las rizas de las kriyaturas, las 
karas riyentes de los miembros de 
la famiya ke estan alegres de estar 
endjuntos una vez mas en dia de 
fiesta, esto todo aze la vida “bue-
na” i el Pesah “alegre”. 

Siempre ke tengash los Pesah 
alegres i gustozos, kon todos los 
keridos endjuntos, siempre puja-
dos i no amenguados! Amen!

I 
este anyo arivimos al Pesah. Loores al D.’ 
Rabbi Mendy me embiyo “Shemura” para 
la Agada. Vinida de Israel. Toda raba Rabbi 

Mendy. Sano i rezyo ke este.
Dishimos la agada. Mi madre ya esta en Gan-

Eden muncho dezeyo ke mos embezaremos la 
agada. Una vez la oyi de unos ke la meldaron i 
despues empesi a meldarla. En dizyendo esto no 
kero dizir, ke so muy harrif, lo ke kero dizir es: 
“La persona si kere todo puede parvinir.”

Kuando se melda la Agada munchas kozas 
me vyene a los ojos. Moshe Rabenu, los Judios 
de akeya epoka, la libertad ke mos dyo El Santo 
Bendicho El… I Moshe peno muncho kon los Ju-
dios. De mozos para mozos dizimos ke tenemos 
el piskueso duro. 

 No kero entrar a la Agada. Ma kuando entra-
mos en Pesah mos se troka el aver de muestra 
kaza. Las komidas diferentes, la matsa, la limpye-
za ke se aze para Pesah. Todo muevo, todo para 
Pesah.

Mi madre teniya lohsa…
Lohsa kere dizir, los chinis, las kupas, los piro-

nes, las kucharas, los saleros de entre el anyo no 
se empleyavan en Pesah. En Pesah se empleyava 
todo otro. I esto se yama lohsa. Agora ken tyene 
lohsa?

Ma estamos komyendo todo kasher. Una 
semana pasa presto. No tenemos ninguna difi-
kultad.

Vineremos al djuzgamyento de Shelomo 
Ameleh.

Un riko merkader ke se aviya enrikesido en 
el negosyo de la asukar i el kave, perdyo un diya 
una bolsa kontenyendo 500 liras.

El publiko, a punto avizos en las gazetas, 
anonsyando ke el daria 50 liras de bakshish a la 
persona ke le trayeriya la bolsa perdida.

Un bravo budala, ke aviya topado la bolsa 
meldando este avizo, koryo prezentarse onde el 
merkader por darsela.

El merkader alegre i gustozo. Konta la mo-
neda i ve ke esta todo djusto. Pero el se araska 
un poko la oreja, syendo le vyene muy duro de 
dar 50 liras de bakshish para avansar esta suma i 
deshar al budala kon su budalalık.

El vendedor de asukar i kave dize: 
 En el sako ke yo perdi aviya 550 liras, i yo 

veygo aki… Kero entender mi amigo ke ya tuvi-
tes el kudyado de tomar de antes tu bakshish!..      

Elal ke te se aga.

En sintyendo estas palavras, el topador de la 
moneda ya se va murir. No abasta ke ya trusho 
la moneda atras; deke ke pyedra el bakshish 
prometido?

Entonses el aferra al merkader de la yaka i lo 
yeva onde el djuzgador del lugar. 

Este ultimo, en sintyendo la koza entyende 

ke el merkader kere azer kurnazlik por no dar el 
bakshish, i el korta el djuzgo de la sorte:

El uno de vozotros peryo una bolsa konten-
yendo 550 liras. El otro 

topo una bolsa ke konteniya 500 liras. En 
konsikuensa el klaro a entender, ke la bolsa ke 
perdyo el primero no es la mezma ke la ke topo 
el sigundo. Dunke vos mi bravo ombre toda 
la bolsa ke topatesh i guardavolda asta ke la 
persona ke perdyo 500 liras venga a reklamarla. 
Kuanto a vos sinyor merkader vos konsejo de 
ser pasensyozo i de esperar a la persona ke topo 
550 liras se prezente por darvolas…

Ribi Moshe Abradavre teniya una Rubisa, ke 
no le dava del todo vida repozada en kaza.

Eya se mesklava de todo. I en kaza no aviya 
ninguno ke le metiya pye delantre. 

Mizmo su marido temblava delantre de eya.
Un diya Ribi Moshe topandose en el Talmud 

Tora demanda a un elevo kijyendo saver si el 
entendiya byen lo ke es D.’

Ken es akel ke aze todo, i ke governa todo, i 
delantre de ken yo no so ni un flako guzaniko?

Es vuestra mujer, la Rubisa, respondyo el 
elevo.

Despues del djuzgo de Shelomo Ameleh vos 
eskrivi una shakayika. Para tener alegriya. Ke no 
se eskape la alegriya de la kaza.

MOŞE GROSMAN / ESTAMBOL
grosman@gmail.com

EL KANTON DE MOŞE

El Djuzgamyento 
de Shelomo

A
sigun el kuento de la Tora, Adar es el 
dodjen (12.) mez de muestro kalendar-
yo, Nisan siendo el primer. Siguro apar-

te los anyos ande tenemos 13 mezes kuando 
ay Adar Bet (Veadar). El mez de Adar es atado 
al trivio de Naftali, ke es el ijo de Yaakov, i de la 
konkubina de Rahel. Naftali tiene la personali-
dad de artisto, poeto, ombre de las situasyones 
difisiles i ke korre komo una gazela. 

El sinyo spiritual de Adar es RIYIR. Riyir kuan-
do se kere yorar, saver riyir de muestros pro-
pyos defektos, de tornar a muestras almas de 
kriatura. Riyir es la baza del umor judyo. Sigun el 
mundo de la medikeriya, es una de las mijores 
maneras de kurar siertos desrepozos. Riyir es la 
mijor de las melizinas. 

El mez de Adar es el mez de Purim, de alegri-
ya i gozo. Komporta antes de esta fiesta una otra 
data, un diya emportante de muestro kalendar-
yo. El 7 Adar ke mos akodra el “Diya del soldado 
deskonosido”, diya de memorya i de akodrar 
todos los ke kayeron en gerras i dezgrasyas i de 

ande no se save el lugar, ni ke egziste una tomba. 
La data de 7 Adar fue eskojida i atada por 

muestros Hahamim a la disparisyon de Moshe 
Rabenu donde no se save ande esta enterrado. 
En la dalkavo perasha de la Tora del livro de 
Devarim, meldamos las bendisyones de Moshe 
a kada trivio de Israel, sus komendamientos i 
sus konsejos para el futuro. Oy en diya mizmo 
akompanyamos a Moshe Rabenu en sus dalka-
vos momentos de su vida, kontinuamos a oyir 
su boz akompanyandolo en su kamino verso el 
monte Nebo. Moshe, el profeta ke avlo facha 
kon facha kon el Bendicho EL.  El mas umble 
entre todos va ser enterrado en un lugar des-
konosido. Asta el dalkavo punto, Moshe penso 
a su puevlo, sintiendo i saviendo los momentos 
duros ke los asperan, arogando, merikiyandose 
por sus ijos el puevlo de Israel. Una mirada de 
alkavo, una rekomendansya de alkavo i el se 
esparesera de la vista de su puevlo. Ma el bive 
siempre en muestros korasones, i kada vez ke 
alevantamos la Tora en dizyendo “ZOT A TORA”, 
Moshe Rabenu esta delantre de mozotros 
mostrandomos el kamino de la ley.

SILVA FILIBA / ESTAMBOL

Lo ke mos akodra 
el mez de Adar

D
ospues de dos anyos de pandemiya, dis-
himos, bendicho el Dyo, ya se eskapo esta 
bela ma malorozamente para mozos no 

eskapo. Djusto ke mos gustimos ke ya pasimos a 
la vida normal, akel enverano tuvimos en la mar 
de Marmara un musilaj ke no lo teniyamos visto. 
Detras uvo fuegos ke se kemo seko i vedre, en 
pasadas uvo un rash muy fuerte, se muryeron 
miles de djentes i los ke kedaron en vida, keda-
ron sin kazas, sin moradas, poveretos en el friyo 
i sin komer. Ke malor en el mezmo lugar, un 
mez dospues del rash uvo una inondasyon ke no 
se tyene visto i muryeron buen karar de almas. 
La situasyon del paiz no esta briyando, este anyo 
tenemos eleksyones, no savemos ke va ser, la 
ekonomiya no se kere dicho,  En ogurando ke 
todo se endereche, agora empeso una pande-
miya de antisemitizmo en las eskolas famozas 
ke dan edukasyon en inglez. En un mach de 
futbol, los elevos de un kolej byen 
konosido, estavan adelantre de 
los elevos de la eskola djudiya. 
En supito un grupo de elevos 
kon guste, alevantan los brasos 
i saludan kon un saludo de nazi. 
Un elevo djudyo lo eskrivyo en 
medyos de komunikasyon sosyal 
i se sintyo por todos. Siguro ke la 
komunidad de vista metyo mano, 
no paso unos kuantos diyas otra 
eskola izo lo mezmo, ayer meldi-
mos ke i otra dyo el mezmo salu-
do. La kestyon esta seryoza, ken i 
deke esta provokando, kreygo ke 
los deputados se estan okupando 
seryozamente.

Al tyempo los mansevos, kuando se ivan a 
las universitas no demandavamos en ke depar-
tamento esta meldando, porke ya saviyamos u 
medikal u derecho u enjenyero. Dospues admi-
nistrasyon, ekonomiya, linguas siguro syempre 
uvo.

Oy esto demandando a los mansevos kualo 
estash meldando, me estan respondyendo unos 
nombres de departamentos ke no esto entend-
yendo kualo va salir i esto kedando ovligada de 
demandarles, en eskapando la universita ke echo 
vas a azer. 

Por siguro ke la sensya troko muncho, mez-
mo un doktor enternisto tyene sus seksyones 
diferentes. Lo mas kuryozo antes te ivas al dok-

tor te egzaminava de punta pye fin kavesa i te 
dava una kurika. Agora ni te toka, te eskrive un 
papel ke kale ke pases por syete makinas i dyez 
analizes para ke te de un shurup.

En pasadas teniya dolor de pyernas; no es ke 
me plaze muncho ir al doktor ma komo no dur-
mi noches enteras, tomi randevu de un doktor 
de ortopediya. Me fui, solo me demando ke es 
la kesha. Le di a entender; ni me toko, de vista 
me mando al MR. Me travi MR. No le abasto kale 
i dopler me disho. Bueno me fui al dopler, no 
salyo nada, me disho ke kale dopler kon kolor, 
bueno, i esto me ize, me disho ke en las pyernas 
no tyenes nada, puede ser ke es de las venas; 
me mando a un doktor de venas. I aya me ize 
siyertos analizes, bendicho el Dyo i las venas 

estan buenas. El doktor de venas me 
disho kale ke me veya un enternisto i 
me mando a un enternisto. El enternis-
to me topo buena, siguro dospues de 
syete analizes, porke los ke me ize no 
los konosyo, me disho puedeser ke es 
del bel; vate a un norolog. Me fui al no-
rolog i el me dyo syertas analizes; todo 
salyo limpyo, me demando si durmo 
bueno las noches i yo le dishe la verda, 
no durmo muy bueno; pekados tuve, 
de vista me disho kale ke tomes kura de 
durmir i me eskrivyo un antidepresan 
byen fuerte i me mando a un psikolog 
para ocho seanses. Las pyernas me 
estan endjideando, me topi en el noro-
log. Agora i psikolog ocho seanses, akel 

punto tomi una desizyon. Aya ize stop de dolas-
hear doktores, me fui a kaza tomi un hapiziko, 
me ize un ermozo neskafe, avri la radyo, una 
ermoza muzika, agora esto muy buena!

Kero dizir ke kon meldar no se eskapa; en pri-
mero a los ijos kale engrandeserlos kon kerensya 
i ambezarles ke seyan buenas personas, onestos 
i derechos.

Keridos ermanos, malgrado todo vini orde-
naremos la meza del seder de Pesah, mos aleg-
raremos i konsyenteremos este moed de salvas-
yon, azeremos loores ke estamos en kaza sanos i 
rezyos i rogaremos por pas i amor en el mundo i 
en los korasones, amen. 

HAG PESAH SAMEAH.

FORTİ BAROKAS / ESTAMBOL
fortibarokas@gmail.com

EL JUDEO-ESPANYOL ES UN AMOR

Rogaremos por 
una vida normal

G
ila Hasid nasió en Tel-Aviv i de la edad de 
16 anyos aparese sovre la shena komo 
kantadera i pianista. Es lisensiada del 

teatro de Tsáal en direksión muzikal i amaestra-
miento vokal. Izo parte de un duo muzikal de la 
armada. Es lisensiada de la Akademia de Múzika 
a nombre de Rubín en Tel-Aviv en la fakultad de 
konduksión de orkestra i kompozisión. Dirijó el 
ansambel vokal de la eskola “Rimón”. Aprontó la 
resitasión, el kanto, la kompozisión i los aran-
jamientos muzikales de la piesa para kriaturas 
“Mitgalgelim bagán” (Azemos saltos en la guerta) 
en el Muzeo de Tel-Aviv, ke tuvo una krítika muy 
pozitiva.

Tuvo la direksión muzikal kon además las 
dekorasiones muzikales en el program “Mesibat 
Gan” (Fiesta en la guerta), kon Yarón London, 
kon el amaestramiento vokal de las kriaturas, i 
de otro program muzikal kon Eli Gornstein, Rivka 
Gur, Dudu Zar, Gidón Shémer i Dalia Rabikovitz. 
Partisipó a nochadas para kompozitores en 
“Tzavta” en Tel-Aviv, ke fueron dadas por radio i 
televizión, entre eyas nochadas kon Tirtza Atar, 
Dafna Eilat, Amitay Neemán, Natán Yonatán, 
Haim Barkani i mas. Aparesió en programes de 
djaz kon los mijores muzisianos de Israel komo 
en el Festival de Djaz en Eylat i otros, i es direk-
tora muzikal de grupos de kriaturas, djóvenes i 
adultos. 

Gila aparesió komo kantadera solista kon la 
Orkestra de Kamera Israelí, en el 2005, 2006 i 

2008, en el Festival Klasi-Kameri, i en el 2004 en 
la nochada grega en el Festival de Israel. En el 
2005, arivó al final del Festiladino i kantó su kan-
tiga kon la Orkestra Sinfónika de Yerushaláyim, i 
en el 2006 kantó en el Festiladino kon el akom-
panyamiento de la Orkestra Israelí de Rishón 
Letzión. En el 2009, aparesió komo kantadera 
solista en el program “Inugim Klasiim” (Plazeres 
klásikos) kon la Orkestra Sinfónika de Hayfa. 

Eya aparesió en la parte prinsipal komo kan-
tadera i pianista en munchos espektaklos, i entre 
eyos “Alterman benaalé bait (Alterman en pan-
tuflas)” (ke tuvo mas de 400 reprezentasiones), 

“Dulse de ladino”, kon Margalit Tovi, Lazar Bueno 
i Uzi Rozenblat, i “Ritmo grego-israelí”. En estos 
días aze parte del muy reushido espektaklo “De 
Salonik a Tel-Aviv” kon el mizmo komplekso. 

Eya reprezentó Tel-Aviv en el Festival “Dimi-
tria” para múzika del mundo en Salonik en okto-
bre 2008 kon Baldi Olier, akompanyados por Eyal 
Sela i Lazar Bueno.  

Además Gila kitó un CD suyo, komo omenaje 
a sus djenitores orijinarios de Salonik i a Tel-Aviv 
de los anyos `60. 

Su kantiga “Nina”, ke eya kanta en ebreo i en 
ladino, arivó al kuartén lugar en el desfile de kan-
tigas de Tel-Aviv de Galé Tzáal, en el kumplimien-
to de 100 anyos de Tel-Aviv. 

EL KANTON DE MATILDA

MATILDA KOÉN-SARANO / PETAH TIKVA
matilda.cohen415@gmail.com  

GILA HASID
Kompozitora, Pianista, Kantadera (Tel-Aviv)

Kantadores de la tradisión 
DJUDEO-ESPANYOLA

De La Vara, 1939:
La Katastrofa Turka
El Dover de Nuestros Sefardim
No ay alma ke no se degoye i korason ke no 

se adoloriye a meldar la katastrofa ke viene de 
arivar a la Turkia, muestra patria de nasimiento. 
Miles de matados, mas miles de feridos, los ke 
kedaron bivos se estan arastando por las mon-
tanyas, al aire i al frio, espantandosen a tornar a 
sus kazas.

Las novedades dadas por los korrespondien-
tes aze yorar, a meldar los padres kavakando la 
foya para enterrar sus ijos i ijas, aziendo el entie-
rro de sus djenitores.

Nunka a avido una semejante kalamidad en 
la tierra Turka. A siertas vezes, meldavamos de 
semejantes tremoros de tierra, aktos de la natu-
ra, ke no se pueden kontrolar, ma eran limitados 
i akontesian a raros intervalos, ma la katastrofa 
aktuala es komo el fuego de Sidom i Gemora, 
arastando vedre i seko, deshando en desdecha 
miles de almas inosentes.

El governo de los Osmanlis a sido para el pue-
vlo Judio, desde la Inkizision de Espanya, el solo 
governo ke mos protejo. Mos ayudo, mos resivio 
en sus tierras sin demandar nada de nozotros.

Sultan Beyazid i los reyes ke vinieron despues 
de el, asta la Turkia Republikana de oy, mostraron 
bienkerensia enverso nozotros, kuando eramos 
persekutidos en otras tierras, eran los Turkos ke 
mos resivian, eran siempre eyos ke se burlavan 
de la sivilizasion ke maltratava el Judio ke les dio 
su Dio.

Si a siertas vezes avia algunos reyes toleren-
tes en Evropa ke deshavan al Judio bivir en pas, 
otros venian i destruiyan todo. Israel estava siem-
pre kon el baston del egzilo, biviendo siempre 
kon el espanto de lo ke un nuevo podestador 
puede ser. Pero, no fue ansi en Turkia. No im-
porta kien era el nuevo Sultan, el era tolerente, 
su relijion le ensenya la tolerensia, esta tolerensia 
oriental es la envidia del mundo Kristiano.

Los Sultanes Turkos no demandaron nada de 
nozotros. Eyos dezeavan protejarmos i ansi por 
los 450 anyos ke los Judios bivimos en Turkia, 
restimos en pas i lavorando en pas.

Agora viene la ora para nozotros Judios de 

todas las kolores, de venir al ayudo de nuestros 
ermanos Mohamedanos. Agora es la ora para 
todos nozotros de mostrar nuestra gratitud a 
este puevlo ke todo el tiempo no supo ke avlar 
bien por nozotros.

Judios del todo el Balkan, empesando dela 
Romania asta la Grecha, deven una devda de 
gratitud a los Osmanlis. Es nuestro sakro santo 
dover de avrir nuestras manos i ayudarlos.

Nuestras sosietas, todas nuestras sosietas, 
deven agora aunarsen, en esta trajedia i venir en 
ayuda de estos desfortunados. La Kroche Kore-
lada Amerikana dio 10 mil dolares, los governos 
de Romania, Serbia, Bulgaria i Grecha dieron sus 
ayudo. El governo Grego mando una estafa de 
medikos i norses para akudir a estas viktimas i es 
nuestro dover de azer lo mizmo.

El proverbio de Ben Sira es bien dicho agora. 
“Manda su pan sovre las fases dela agua ke a la fin 

delos dias lo toparas.”
Mostremos a nuestros ermanos ke la toleren-

sia mostrada por eyos puede ser pagado ago-
ra. Mostremos a todo el mundo ke el Judio paga 
bien kon bien. 

Egziste en nuestra sivdad mas de una sosieta 
ke sus miembros son nasidos de Turkia, sosieda-
des de Chanakale, Edirne, Angora, Izmirna, i miz-
mo las sosiedades ke aktualmente son de Grecha, 
deven adjuntarsen i desidir en ayudo imediato 
para las viktimas de Turkia.

Es en estas oras ke devemos akodrarmos, i si 
en estas oras mos akayamos... Dio save si no me-
temos en perikolo la vida de nuestros ermanos 
ke ayinda biven en Turkia.

En estas oras trajikas para nuestros ko-erma-
nos mostremos jenerozamente devuamiento. 
Vengamos a sus ayudo komo lo izimos en el fue-
go de Izmirna.

Demos loke puedemos al governo Turko en 
senyo de rekompensa por toda la buendad i tole-
rensia ke mos an mostrado asta oy.

Estamos seguros ke las sosiedades tomaran la 
inisiativa i kooperar en kualunke manera posivle 
por el sukseso de esta enterpriza de Hesed.

 Joe Halio, M.D.
Pres., Sephardic Foundation on Aging
Pres., Foundation for the Advancement of 

Sephardic Studies & Culture

RACHEL AMADO BORTNICK / DALLAS
rachelucha@gmail.com 

Vos transmeto el sigyente artikolo de La Vara (el jurnal en Ladino de New York) 

de Desembre 1939, transkrito a letras latinas por muestro amigo, el doktor Joe 

Halio. Entonses La Vara arekojo miles de dolares para ayudar a la Turkia. Komo 

dize Joe, “este artikolo de 1939 eksprime muestros sentimientos agora tambien.”

Artikolo en la 
Gazeta “LA VARA”

Rash de Erzincan en 1939

L
os artistos ke sitan sus versos en tanyendo 
un instrumento, en  la Anatolia se yaman 
“Aşık” (Ashik) ke kere dizir “enamorado”. 

Los Ashikes son djente, ke en jeneral, enter-
pretan en la forma de la tradisyon de la muzika 
folklorika oral.

Los Ashikes enterpretan sus versos, en je-
neral, akompanyados de un instrumento de 
kuedra ke se yama “Bağlama”. Esta tradisyon se 
sostiene en la Anatolia, en el sud de la Kafkasya 
i en İran. La tradisyon de Ashiklik, es un sorte de 
poeziya popular, ke es propajada entre los Tur-
kos i la djente de orijin Turka, en la Anatolia, en 
el Medio Oriente i en la Asia Sentral.

La orijin de esta tradisyon viene de la Asia 
Sentral ande avia la tradisyon de “Baksı”, i tyene 
trasas de la kreensya del “Shamanizmo”, ke los 
Turkos tenian antes del Islam.

Kualo es “Baksı”? Las mas importantes partes 
de la tradisyon literaria oral, puedemos dizir ke 
son los kuentos i las estoryas. En los Turkos an-
tiguos, los ke kontavan esto, se yamavan Baksı 
o Bahshi. El Baksı toma su instrumento i toda 
la noche kanta sus estoryas epikas kon una boz 
ermoza i un sonido basho. 

Los Ashikes fueron importantes entermedia-
nos, entre las jenerasyones, para azer konoser 
las valores de sus sosiedades i de azerlas per-
manentes. Eyos tyenen el talento de tanyer un 
instrumento i de kantar en emprovizando. En 
jeneral este dono es dado por un poder divino. 
La mayor parte del tyempo, en sus esfuenyos, 
eyos beven tres beverajes i kuando se espertan, 
ya son ganados de este dono ke se yama “el 
dono del Dio”.

Eyos son los protektores i los transmitores 
de esta tradisyon.

En las sosiedades todos keren 
bien i respektan los Ashikes. I de 
mezmo son akseptados komo 
“Dervishes”. Mezmo egzisten Ashi-
kes Ermenis ke tanyen i ke sitan en 
Turko.

Egzisten Ashikes ke no tanyen i 
ke solo kontan sus estoryas, ma los 
kuentos tanyados son mas konser-
vados en las memorias sosiales.

En la kultura “Kazak” de la Asia 

Sentral, estos Ashikes se yaman 
“Akın”. I las poetas (Ashikes) 

mujeres se yaman “Akınay”.
Las mujeres Ashikes:
Al kontraryo de la opinion 

jeneral, en la Anatolia egziste 
un grande nombre de mujeres 
Ashikes. Por egzemplo en la 
rejyon Interior de la Anatolia 
egzistyo mas de 20 mujeres 

Ashikes. Ma komo no tuvyeron la oportunidad 
de pratikar sus artes en viajando a pie, sus ovras 
se olvidaron i se desparesyeron. Las mujeres 
Ashikes enterpretaron sus ovras, en jeneral, en 
las asambleas de las mujeres o en las noches de 
“Kina” (una seremonia ke se aze para la novya 
una noche antes de la boda).

Los mas famozos Ashikes ke konosemos 
son: Yunus Emre, Pir Sultan Abdal, Gevheri, Ka-
racaoğlan, Dadaloğlu, Ali Ekber Çiçek, Aşık Mahs-
uni fierif, Aşık Veysel, Neşet Ertaş...

En preparando este teksto, yo pensi ke 
mezmo muestra “Hagadah de Pesah” tyene el 
mezmo karakter.

Ke dizish?

AMANESER KON ARTE

Los Poetos 
Kantadores de 

la Anatolia
ETI KOEN / ESTAMBOL

etikoen2010@gmail.com 

Aşık Veysel

Karacaoglan

Ali Ekber Çiçek

E
s la semana pasada ke vide i meldi el arti-
kolo de Fani Ender, en la revista de Itahdut 
Yotsei Turkiya en judeo-espanyol. Puede-

ser ke konti syertos pasajes en otros artikolos 
ma vos va kontar lo ke bivi kuando teniya entre 
7 i 10 anyos. Kuando nasi biviamos en fiişli, en 
Abide-i Hürriyet, enfrente de la Eglisia Bulgara. I 
era una maalle yena de Djudios. Djusto en frente 
en el apartamento Lilmar morava en el redesho-
se los fiimones i Süzet Herman era la ija chika de 
la famiya. I en la otra kyoshe en Palas apartmanı 
moravan los Aelyones i sus ija, Fani Ender. Si me 
akodro djusto i eyos moravan en el redeshose.

   Vos avli solo de estas dos famiyas porke oy 
en diya las ijas son miembros de muestra Aso-
siasyon Sefaradi.

Estos anyos, teniyamos apenas telefon en 
kaza, i no egzistiya la televizion. Teniyamos una 
grande radio Philips i mis paryentes syertas 
noches oras enteras bushkavan syertos kanales 
fransezes o italyanos. Me akodro mizmo oyiya-
mos la kompetision de kantikas de San Remo. En 
esta epoka era muy famoza.

En kaza no teniyamos mosa. I mi madre lavo-
rava antes de Pesah para alimpyar la kaza entera. 
Mi padre eran kuatro ermanos i dos ermanas. Ma 
en Pesah eran solo los ermanos ke se arekojian 
kon las famiyas. El Onkl Yakim se murio muy 
mansevo, kada anyo las noches de Pesah estava-
mos ande el Onkl Menahem, Öjeni era su mujer, 
mi tant ke era muy kapache; ande mozotros o 
ande el onkl Salvo, Mati era su mujer, la Tant Mati 
era de paryentes Gurdji i Ashkenazi. I aziya el 
arroz kon kayisiz i prunas sekas a la Gurdji. I kada 
anyo davan karar ken va azer este anyo! I era-
mos kaji 15 personas en la meza. Mi padre i sus 
ermanos no eran muy sofus ma meldavamos la 
Agada entera sin saltar un biervo. Entre la Agada 
avia syertas shakas i toda la Agada se meldava en 
kuarenta i sinko puntos. Las mujeres o las kriatu-
ras avlavan de vez en kuando entre eyos.

En esta epoka era el Hahambashilik ke fabri-
kava las matsas i aviya dos kalitades diferentes. 
La godra i la delgada. Aviya mizmo una diferens-
ya de presyo. La matza era redonda. I avia de las 
dos partes un karton redondo ke las kriaturas las 
empleavan komo la direksiyon de la araba. Kada 
anyo aviya la kritika de la matsa. Estava bien ko-
cha o no. Estava muy godra. Este anyo esta muy 
fina. No eskapavan las kritikas. Asta ke kuando 
fui Presidente de la Komunidad mos fuimos kon 
fiapat Aviyente a vijitar la mas grande fabrika 
de matsa i vimos ke estan fabrikando en uno o 
dos diyas lo ke estamos fabrikando en Estanbol 
en dos mezes. I demandimos al Ministerio del 
Komerso la permision i oy en diya la estamos 
importando de Israel. Dingunos no dizen si se 

fabriko en 3 puntos o 13 puntos.
Una semana antes de Pesah 

kon la araba ke teniyamos mos 
ivamos a “Lo Bueno” no se si 
el nombre orijinal era esto. Se 
topava en el empesijo de la Kale-
ja  Bankalar. I mi padre merkava 
pitas de diferentes kolores. I kuan-
do viniyan los musafires se ofresiya 
estas pitas. Merkavamos 2 no 3 cheshites 
de sharope. No lo metiyamos en el empesijo en 
el frijider porke se aziya komo piedra. El kek de 
Pesah era echo por mi madre, Elvir. I lo azia muy 
ermozo. Me akodro kuando por la primera vez 

fabrikaron la bevienda “Fanta” me iva al bakkal 
para merkar unas kuantas porke se empleava en 
el kek de Pesah.

Me olvidi, merkavamos la Matsa i la arina de 
Matsa ande el Kasap Romi ke su botika era en la 
mizma kaye. En Abidei Hürriyet, djusto al lado de 
la patiseria Nil.

El primer diya de Pesah mos ivamos ande la 
Tiya Suzan ke morava djusto al lado de la Sinago-
ga Apollon (Kneset Israel) en la kaleja Büyük Hen-
dek. I su marido Mois Çerasi era el gabay del kal 
Apollon. Deke lo yamavan Apollon? Porke antes 
de esta Sinagoga “Kneset Israel” aya avia un Sine-
ma ke se yamava Apollon.

I el segundo diya mos ivamos ande los Ba-
banis a Ortaköy. La Tante Rachel era la ermana 
grande de mi granmama; era kazada kon el aktar 
Yosef si no me yerro. Teniyan dos ijos i tres ijas. 
Si me akodro djusto en primero moravan en una 
kaza de los diziocho. I dospues moravan en la 
djadde. Me akodro ke İzak el chiko de los ijos era 
asker ma kon forma blanka; era ofisier. Era ma-

rino. La mas manseva de las ijas Sharlot 
o Sara era direktrisa en el Orfelinato. 

I me akodro ke mos fuimos unas 
kuantas vezes a las aktuasyones 
del Orfelinato.

Vos konti munchas kozas ma 
muy poko sovre Pesah.

Oy para las fiestas se uza de 
embiyar kartas floris para ayudar las 

Ovras de Bienfezensia. En esta epoka 
no egzistiya. I todas las kayes eran yenas de per-
sonas ke yevavan flores i aranjmanes a las kazas. 
Oy no ay mas embiyar flores. Si no se azia un 
kuti de masapanes.

Hag Pesah Sameah a todos.

SİLVYO OVADYA / ESTAMBOL

Pesah de los anyos ‘60

La sinagoga Apollon

Festival  
di San Remo

STELLA GARBER / RIO DE JANEIRO
stellagarber@gmail.com

Keridos amigos de LK ke viajaron a Miami, 
kero informar ke José Behar z”l, mos desho la 
buena vida.

Ke su alma repoze en Gan Eden!
Muestro tan amado i kerido maestro, por 

todos i siguro por el “Coral Ángeles y Malahi-
nes”, fue imbativle en su lavoro por yevar en-
delantre el grupo, transmetiendo i difundiendo 
el grande legado de muestras kantikas del 
folklor sefaradí, ke azían la alegría en todos los 
lugares ande se apresentava.

Este Koral era siempre asperado, para avrir 
todos los anyos, kon sus ermozas kantikas, el 
Confarad i también a las oras del kavo, al ense-
rramiento, todos kantavan endjuntos.

Los sefaradís siguro, ama los Ashkenazim 
tambien se tresalian!!!

Vamos a sentir mucho su mankura.
Repoza en paz en Gan Eden, José z”l. End-

juntos kon muestro kerido violinisto, Leon z”l, 
vash formar un koro de ándjeles i kantar para 
Hashem!!!

STELLA GARBER / RIO DE JANEIRO
stellagarber@gmail.com

IN MEMORIAM

José Behar z”l mos 
Desho la Buena Vida

Jose Behar z”l  
dirijando su koro 

LINDA DARMON / PARIS 
linda.darmon@yahoo.com

Keridos amigos 
No avlo mucho en el grupo, ma kero dezir, 
después de muestra kerida Rachel, toda la 
pena ke tengo por muestro amigo, José 
Behar, el maestro ke yo tuve la onor de 
sintir en Rio de Janeiro dirijando su Coral 
en el tur tan ermozo ke mos organizo 
Stella kerida por unos de mozos, i también 
en el viaje de Miami fuimos endjuntos kon 
felisidad grande.

MERSI mucho a Jake ke mos ennbiyo 
de muevo la foto de este viaje maraviyozo.

Jose fue un artisto ekstraordinario, un 
korason grande i una alma pura, siempre 
kon la buena palavra por kada uno de mo-
zos.

Toda mi simpatiya a Vivían i a su famiya. 
Kon karinyo grande. 

JAKE KOHENAK / FLORIDA

jakek1@gmail.com 

Kerida Viviane,

Agora me ambezi ke el “Maestro”, 

(komo siempre yo lo yami) mos desho 

esta vida, por Stella Garber ke eskrivio en 

LK este demanyana. Desde ke mos kono-

simos durante muestro primer viaje kon 

LK en 2014, mos tenemos mantenido en 

kontakto todos estos anyos. Yo estuve 

sigiendo al “Maestro” komo el era el kon-

duktor de los Angeles i Malahines. I kuan-

do empeso la pandemia, estava asentado 

a tu lado en el ekran en los “Enkontros de 

Alhad”. 
Susan i yo keremos ekspresar mues-

tras kondolensias a ti i a tu famiya. 

VIVIANE BEHAR / RIO DE JANEIRO
vivi.behar@hotmail.com

Kerida Rachel, no te puedes imajinar komo 
esto sintiendo la piedrita de Jose, ma al mizmo 
tiempo, kedi tan arepozada kon tus ermozos 
biervos. No kije molestarte, ya savia ke estavas 
en Izmir. 

El tuvo una hazinura en la sangre ke en un 

punto lo yevo, no tuve ni tiempo de avizar a 
los amigos, ke le izieran unas orasiones. Ma no 
le manko nada, izimos un omenage muy lindo 
en su despartision, kon muzika i kantes ke tan-
to le gustavan! 

Te bezo i te abraso, por todo lo bueno! Mas 
por ningunos no i ke su alma repoze en Gane-
den!

RACHEL AMADO BORTNICK / DALLAS
rachelucha@gmail.com

Keridoa amigos. Oy kuando supe de la 
muerte de muestro kerido Jose Behar, me 
izo tanto pena ke dia entero lo tuve en tino, 
i kuando vine al otel, vos esto eskrivyen-

do, mezmo ke agora ya es amedya noche i 
amanyana tengo el avion de demanyana.  

Kero dezearles salud, fuersa, i pasensya a 
su kerida mujer i mi kerida amiga Viviane i to-
da su famiya. I espero ke la amistad ke tengo 
yo por eyos les de un grano de konsolasion. 

Coral Ángeles y Malahines

E
n  Israel, en estos dalkavos 2 mezes, se 
azen nombrozos komentaryos sovre la 
unyon de la uma djudia, sovre la tole-

ransya entre las diferentes tendesyas relijiozas i 
se pensa ke diyas eskuros mos asperan. Kon el 
muevo governo de Netanyahu ke inkluye la de-
recha relijioza i mizmo elementos ekstremos de 
la derecha, la vieja eskola sosyalista sekulara, ke 
representa un poko mas de la mita de la povla-
sion del payis, se siente en perikolo de diktatura. 
Sale a las kayes, manifesta, echa sloganes ke 
no están de akordo kon los prensipyos de los 
partidos relijiozos, los kualos miran de trokar las 
leyes fundemantalas del estado ke sovre eyos 
no respektaran el prensipyo de la espartisyon 
kategorika entre la egzekusyon, la lejislasyon i la 
djustisya. Ademas dar el poder al governo i a la 
Kenesset de eskojer los djuzgadores del tribunal 
supremo i de nomar los djuzgos de los minister-
yos no puede ser konsiderado demokratiko, esto 
destruyera la unyon entre los sivdadinos i ke la 
opozisyon en el parlamento no esta de akordo a 
trokar el sistema egzistente. Ansi dinguna tole-
rensya se akordara a la aplikasyon de las muevas 
leyes, si se votaran en trokando el statu-ko. 

De sus partes, los partidos politikos en poder 
ke representan la majorita de los votos de las 
dalkavos eleksyones, insisten ke la manera de es-
kojer los djuzgos donde sus lavoros son de kon-
sejar los ministeryos i de mirar de impedir todo 
modo de dechizyon antidemokratika, no devran 
ser nominados por un komite afuera de los 
ministeryos por elementos ke son mizmo eyos 
nominados i non-votados. Ademas los djuzgado-
res del tribunal supremo ke son nominados por 
un kolejyo afuera del sistema egzekutivo, sovre 
eyos, no es demokratiko i pretenden ke seme-

jante prosedura no egziste en las demokrasiyas 
oksidentalas, dunke kale trokarla o a lo menos 
adaptarla a ser mas djusta. Los partidos de la 
derecha relijioza a la unanimita keren ke el pren-
sipyo de igualdad entre las 3 fuersas demokrati-
kas sean mantenidas en ekilibro. Impedir a ke la 
djustisya tenga el derecho final de anular una ley 
votada. Israel es la sola demokrasiya liberala onde 
la djustisya es la sola i unika arbitra de su eskopo 
sovre su otoridad, ansi dando al tribunal supre-
mo una fuersa ke no se puede kontrolar. 

Komo se ve en estos diyas, el biervo ‘tole-
ransya’ se izo muy popular mizmo komo los 
biervos ‘pluralizmo’, ‘demokrasiya’ i ‘unyon’.  Se 
izo moda de uzarlos porke la djente keren darles 
sus proprios entendimientos, koza ke es leshos 
de la verdad i ke los rende difisil a entender. La 
mayoriya de los politikos pensan ke son toleren-
tes, ma en realita no dan dinguna importansa a 
las ideas de sus opozantes. Ademas no se puede 
achetar a tener tolerensya enfrente del inyego 
de los prinsipyos morales, relijiozos i nasyonales; 
del antisemitizmo, de la diktatura, del rasizmo, 
de los krimes seksuales sovre las mujeres i las 
kreaturas. Muncha djente se konfonden kuando 

avlan al sujeto de la tolerensya, porke aboltan 
sus egos en vertud.  De otra parte, se avla de 
pluralizmo sin permeter a ke el denfrente diga 
kualo el pensa. Se dize ke la valor de la demokra-
siya es la libertad, kuando esta mizma libertad 
dezaze la unyon de una sosieta i mizmo de un 
puevlo. 

Si echamos atansyon a la sena djudiya,vemos 
ke todos avlan de ser unidos, ma kontinuan de 
otra parte a akuzarsen entre eyos de mankar sus 
promesas a la unyon. No ay duvda ke ser unidos 
para los djudyos, oy en dia, es mas de impor-
tante i ke egziste la menasa de espartisyon. Sera 
danjorozo i embarasente de divizar la unyon de 
los djudyos, el futuro de Israel i mizmo el del 
judaísmo depende.  Esta realitad deve ser ache-
tada por los laikes, los relijiozos, los ashkenazes, 
los djudyos orientales, los sefaradim i mizmo 
por las minoridades relijiozas i etnikas biviendo 
en pas en Israel. El governo muevo sovre la hiba 
(presteza) de Netanyahu sin mas tadrar deve 
purfiar a topar un akordo sosyal para ke muestra 
unyon, muestra ekonomiya i el pluralizmo konti-
nue en los mezes vinideros. La opozisyon de su 
parte deve meter unas kuantas gotas de agua en 
sus vino i si son sinseros, ke aman sus patrias i el 
sionizsmo (lo ke kreygo), deve achetar kompro-
mizos politikos, ke ayudara la nasyon israeliana 
en su adelantamiento sosyo-ekonomiko.

 DR. SELIM SALTI / ISRAEL
selimsalti35@gmail.com

Unyon i Tolerensya

L
os dos payizes pueden merkar i vender 
entre eyos sin pagar taksas de impor-
tasion. Komo es posivle esto? Desde el 

mez de Marso de 2011, ay un Tratado de Libre 
Komersio entre los dos. Ansina las empresas 
turkas venden, por egzemplo, makinas agríko-
las i merkan de Chile kovre, fruta seka, komo 
muezes, vinos (para los oteles). Desde esta data 
fina asta agora, el komersio pujo a munchas 
milyardas de dolares.

Arivaron a ser haverim (sosios) komersiales 
después de una antigua istoria de buenas re-
lasiones diplomátikas entre los dos. Chile fue 
el primer payis de la Amérika Latina, en 1926, 
ke firmo kon la Republika de Turkia un akodro 
de amistad, aziendo trokamiento de diploma-
tikos. Unos anyos más después vino la ora de 
los ambasadores. En 1955, el Governo de Chile 
le demando a Mordo Dinar de ser su Konsul 
Onorario en Estambol. Nasido en Turkia, ijo de 
padre i madre sefaradí, avokato de profesión, 
avía viajado a Santiago para vijitar a tres de sus 
ermanas ke moravan en Chile i se kedo en el 
payis entre 1951 i 1953. Por modo de la hazinu-
ra de la madre, torno a Estambol. Mansevikas de 
alta situasion ekonomika de la sosiedad chilena 
yoraron su partida, endemas kontinuo kon una 
enamorada kon la ke se frekuentava en París; 
eya viajava desde Chile i él desde la Turkia.

Mordo Dinar se mantuvo por kaji sinkuenta 
anyos komo konsul, fina su muerte en 2004. 
El Governo de Chile le dio la “Orden al Mérito, 
como Grande Oficial”, por su importante lavoro 
diplomatiko. Tuvimos la oportunidad de vijitarlo 
en su apartamento kon ermoza vista al Bósforo, 
dos anyos antes de su muerte. Konosimos una 
persona de muy ancha kultura, ke avlava en sye-
te linguas, siendo el fransez el ke más le plazia. 
Mientras gostavamos un raki kon buz, azetunas, 
“abudaraho”, “tarama” i diferentes tipos de ke-
zos, mos fue kontando de su vida komo avokato 
internasional. Uno de sus lavoros importantes 
fue kuando reprezento los intereses de Chile i 
gano el pleto kon las empresas norteamerika-
nas, por modo de la nasionalizasión del kovre, 
en un tribunal de Paris en 1972.

La muerte le vino a Mordo Dinar kuando es-
tava aparejando la vijita de Ricardo Lagos Esco-
bar, Prezidente de la Repúblika de Chile, ke arivó 
a Ankara, el 12 de Oktobre de 2004 i su primera 
aktividad fue yevar flores al mauzoleo de Mus-
tafá Kemal Atatürk. A los soldados ke se topavan 
aziendo los onores, el prezidente Lagos los 

saludo ansina: “Merhaba asker!” i eyos le ares-
pondieron “Sağol!”. Se djuntó kon el prezidente 
Ahmet Necdet Sezer i akordaron de estudiar un 
Tratado de Libre Komersio entre los dos payizes. 
Por la noche, en el Palasio de Çankaya Köşkü, las 
otoridades invitaron al prezidente chileno a una 
komida tipika turka i a la prezentasión de bayles.  

Kaji todos los jurnales eskrivieron de la vijita. 
Hürriyet disho esto: “El suksesor de Allende 
invitado por Sezer”. Cumhuriyet metio en sus 
pajinas lo ke el prezidente turko avlo en su dis-
korso: “Esta primera vijita de un prezidente de 
Chile a la Turkia será muy importante en la amis-
tad i las relasiones entre los dos payizes”. Radi-
kal se okupo de las palavras de Lagos: “Turkía es 
un faktor de estabilidad rejional, en una zona de 
alta tensión para la paz internasional”. Akşam 
eskrivio del dezeo de Lagos para ke la Turkia 
entre a la Unión Europea. Milliyet lo entrevisto 
i kuando el jurnalisto Sami Kohen le demando 
kuala puedria ser la kooperasión entre los dos 
payizes, Ricardo Lagos le arespondio: “Chile se 
topa en una zona de terretemblos i tiene desve-
lopada teknolojías ke kompartiria kon la Turkía, 
ande akontese lo mismo”. Sabah publiko lo ke 
eskrivio Mehmet Barlas: “Tuve el plazer de oyir 
a un polítiko intelijente, ke se entiende muncho 
de ekonomía i es un demokrato de amplia vizión 
internasional”.

Chile i la Turkia  
se dan a Entender

EN JUDEO-ESPANYOL

 HERNÁN RODRÍGUEZ FISSE / SANTIAGO DE CHILE
zejelchile@gmail.com

Posta informó del enkontro en 
Estambol entre el primer ministro 
Recep Tayyip Erdoğan i el prezidente 
chileno: “Después de azer un tur en el 
Bósforo, Lagos se abasho en Üsküdar, 
se adjuntó kon Erdoğan i kontinuaron 
en el vapor fina Eyüp. En el kafé Pierre 
Loti echaron lashon i Lagos avlo kon 
los jurnalistos para dizirles ke no se 
olvidaría la savor del kafé kon kaymak 
ke bevió”.  Periodikos komo el Yeni 
Şafak i Türkiye también komentaron 
la vijita. Al Palasio Topkapı akompan-
yo al prezidente chileno su direktora 
Filiz Çağman. Por la Universidad de 
Bilkent, Ihsan Doğramacı le dio el 
grado de Doctor Honoris Causa. En 
la Grande Asamblea Jeneral Nasional, 
se adjuntó kon su prezidente, Bülent 
Arınç. En una komida kon empresarios 
turkos, el prezidente Lagos izo este 
komentario: “En otro viaje a Estambul 
aspero topar vino i salmón chileno en 
la meza”.

Antes de esta vijita akontesio, en 
1995, la de Süleyeman Demirel, la pri-
mera de un prezidente turko a tres 
payizes de la Amérika Latina, Argenti-
na, Brasil i Chile. En una entrevista en 
Santiago, el jurnal El Mercurio, el 9 de 
Avril de este anyo, Demirel disho: “La 
globalizasión ke se ampeso en todo el 
mundo, komo konsekuensia de la fin 
de la Gerra Yelada, avrió la koopera-
sión, en espesial en el kampo ekonó-
miko. Mos interesa ke la Turkia i Chile 
puedan arivar a azersen sosios. Inver-
sionistos chilenos puedrian, djunto a 
la Turkia, azer negosios en Asia Sen-
tral…” La idea, en akeyos anyos, era 
entrar kon la ekonomía de merkado a 
los sinko Estados ke se avian separado 
de la Unión Soviétika: Turkmenistán, 
Uzbekistán, Kazakistán, Kirgizistán, 
Tadjikistán. Todos konsiderados de 
orijen turko.

Kaji vente, trenta anyos se pasaron 
de las dos vijitas, ama los suetos tan 
optimistos de akel tiempo no son 
los mismos de oy, en ke los grandes 
trokamientos politikos i ekonomikos 
tienen al mundo al bodre de una ge-
rra kayente i no de la paz. 

Ricardo Lagos Escobar i Hernan Rodriguez Fisse

BRUCE MITCHELL / CONNECTICUT
Keridos amigos,
Kualo kere dezir “azer las kuatro puntas”?
Esto pensando ke es “Make the sign of the 

cross”, komo lo azen los kristianos, ama no esto 
seguro. 

Munchas grasias.

NESIM GÜVENIŞ / ISRAEL
Kerido Bruce,
Es djusto lo ke pensas. Azer las 4 puntas es el 

sinyo ke azen los Kristianos kuando azen orasyon.
Esto me izo akodrar un rekuerdo de mi chi-

kez. Kuando el haham ke me aparejava para el 
Bar Mitsva sintio ke me inskrivi a St. Benoit, un 
liseo fransez, se inyervo i me demando: “Kuantas 
vezes al diya azesh las 4 puntas?”

Saludes.

EL KANTON DE LA LINGUA

https://ladinokomunita.groups.io

Azer las Kuatro Puntas
HAÏM VIDAL SEPHIHA z”l
Si, komo el konverso ke s’esta komiendo 

un poyo un viernes.
Pasa el papaz ke se kesha diziendole: 

“Komo te atreves? Karne en viernes!!”
“No es karne, es pishkado!” le arresponde 

el aboltado.
El papaz: “Komo si lo veo yo agora 

kon mis ojos!”
El aboltado: “Kolay! Le ize yo la de 

kuatro i le dishe: Eras karne. I agora sos 
pishkado”. Na! Egzaktamente komo de 
djudyo me izites kristiano!”

Saludozos ke m’estesh todos.

CARLOS YEBRA LÓPEZ / NEW YORK 
cyl503@nyu.edu

Karos todos,
Ansina lo konto tambyen Benni 

para Ladino XXI (le izo la de kua-
tro i le disho ‘eras karne i te 
izites peshkado’): 

https://www.youtube.
com/watch?v=mdY6_TvS9XY 

Saludes a todos,

Komo lo konto Matilda Sarrano

Una Lingua sin Meldadores
Es un fakto ke ay pokos romansos o kuentos 

eskritos direktamente en lingua judezmo, sino 
solo ovras trezladadas, retradusidas, adaptadas, 
imajinadas o re-eskritas del fransez, ebreo, in-
glez o alman al judezmo. I es un fakto ke al dia 
de oy, ay pokas personas ke tyenen el uzo de 
merkar regularmente livros en la lingua muestra 
i de meldarlos. I es un fakto ke los entuziastos 
de la lingua judezmo, ansi ke los meldadores po-
tansyales de esta literatura, no topan estos livros 
en las butikas o librerias universitarias. Komo 
rezolver este dilema? Komo se puedia sostener 
veramente la literatura sefardi? Komo se puedia 
stimular el interes? Krear un publiko interesado 
en la literatura sefaradi? Un publiko ke no save 
meldar las letras rashis?

Desde anyos i anyos, los myembros de la Es-
hkola de Trezladadores de Halberstadt, enkoraja-
dos por los partisipantes de la Universita Internas-
yonala Sefardi de Enverano, estan kitando ovras 
sefardis yenas de polvo, de los dolapikos serrados 
durante anyos. El buto de la Eshkola de Trezlada-
dores de Halberstadt, apoyada por la Fundasyon 
Moses Mendelssohn, es de prezervar la erensya 
sefardi de Bulgaria, en bushkando ovras ermozas 
publikadas en letras rashis, i de transliterarlas i 
editarlas en edisyones syentifikas. La Eshkola de 
Trezladadores de Halberstadt es konsyente de la 
largura del kamino i es konsyente de la indefe-
rensya i desinteres de un syerto publiko sefardi.

Una vez mas, la Eshkola, apoyada por la 
infatigavle editora i kolega Pilar Romeu Ferré, 
prezenta a sus meldadores dos kuentos publi-
kados a la fin del 19en syeklo, en Rusçuk/Ruse 
(Bulgaria), i los publikan komo el numero sesh 
de la koleksyon La Boz de Bulgaria, en las Edicio-
nes Tirocinio (Barselona).

El primer kuentiziko, konosido komo Una ija 

de Israel (al. Entgegengesetzte Strömungen) es 
del rabino i melamed aleman, Benedict Hause, 
probablemente el manko konosido de los au-
tores de lingua almana tradusidos al judezmo. 
Su kuentiko, tradusido por Aharon b. Shem Tov 
Semo (ijo del periodista Shem Tov Semo de Vye-
na), es el uniko trezlado al judezmo de su ovra 
kompleta. Los protagonistas son judios eduka-
dos en bushka de rekonosimyento sosyal o un 
kazador de dota no judio en bushka de una rika 
novya judia ke lo libere de sus devdas. Nunka no 
lo van azer porke el amor triumfa sovre las kon-
venyensyas. Kon su kuentiziko el autor, defen-
dedor de la neo-ortodoksia judia, mostra ke es 
posivle konsilyar las tradisyones ortodoksas kon 
las ideas modernas. 

DOĞA FİLİZ SUBAŞI / ANKARA El segundo kuentiziko, entitulado Los 
maranos, “trata de la vida de akeos malo-
rozos judios de Espanya, ke, por eskapar 
de los tormentos i suplisyos de la Inkizis-
yon, konvertiran al kristyanismo por for-
ma, ama en sus korasones eyos kedavan 
judios i a las sekretas servian al Dyo de 
Israel”. El kuentiziko Los Maranos, adapta-
do i re-eskrito por el profesor de eskola 
Ya’akov b. Haim, se baza sovre el bestseller 
evropeo Les Mystères de l’Inquisition (Pa-
ris 1844). Este romanso sangreyente fue 
publikado en duzenas de linguas (turko, 
armenio, grego, italiano, alman, inglez, ju-
dezmo, bulgaro, espanyol, ets.), i su vers-
yon en judezmo fue trezladada i publikada 
integralmente por el konosido periodista 
David Fresko en su jurnal El Tyempo. 

El livro kontyene la transkripsyon de 
estos dos kuentos, djunto kon una intro-
duksyon (en kastelyano), notas i glosaryo, 
ansi ke un kapitolo sovre los marranos. 
En la edisyon de esta ovra partisiparon 
Michael Studemund-Halévy (Hamburgo), 
Doğa Filiz Subaşı (Ankara), Susy Gruss (Tel 
Aviv), Ivana Vučina Simović (Belogrado), 
Agnieszka August-Zarębska (Breslavya), Ta-
nia María García-Arévalo (Granada), Alessia 
Cassani (Genova), Marta Katarzyna Kacpr-
zak (Varsovya), León Benatov z”l (Sofya), 
Ya’akov Elad (Ra’anan), Shai Cohen (Miami).

Michael Studemund-Halévy & Doğa Filiz 
Subaşı: Dos cuentos sefardíes de Ruse: 
Una ija de Israel (Rusçuk/Ruse, 1894) i 
Los maranos (Rusçuk/Ruse, 1896). La Boz 
de Bulgaria, vol. 6:  Barcelona: Ediciones 
Tirocinio 2023, ISBN: 978-84-126518-0-5.

E
s kon muncha alegriya i onor ke vos 
enformamos ke el Prof. Shmuel 
Refael, Dekano de la Fakultad de 

Estudyos Djudyos de la Universidad Bar Ilan, 
direktor fundador del Instituto Salti para los 
Estudyos del Ladino, alumnus de la Fundas-
yon Salti fue dekorado kon “La Cruz de Ofi-
cial de la Orden del Mérito Civil” de Espanya.

A el Prof. Shmuel Refael le fue ofresido 
la medalya en apresyamento por sus largos 
anyos de aktividades en el kampo de la in-
vestigasyon de la kultura sefaradi i de su lin-
gua ladino en Israel i en el mundo. Sus la-
voros por la erensya sefaradi en el Instituto 
Salti, en la Autoridad Nasyonala del Ladino i 
la Akademiya Nasyonala del Ladino en Israel 
fueron i son abondantes.

El sertifikado firmado por el Rey de 
Espanya Felipe VI, Ministro de Asuntos Eks-
teryores de Espanya i Embasador de la Or-

den de Ekselensya; fue prezentado al Prof. 
Shmuel Refael en el 7 de marzo de 2023 en 
la residensya del Embasador de Espanya en 
Israel, por la Embasadora Sinyora Ana Salo-
món Pérez. 
Aki toparan el diskurso del Prof. Shmuel 
Refael durante la seremoniya ke tuvo lugar 
en la kaza de la embasadora de Espanya. 
Kon amistad

LINA FILIBA / TEL-AVIV
filiba@gmail.com

El diskurso del Prof. Shmuel 
Refael durante la seremonia 

del 7 de marso de 2023

Onoravle asistensia,
Es kon grande emosion ke en esta tadre 

vos prezento aki mis palavras. Me emosiono 
muy muncho, no solo porke pertenesko oy 
a “La cruz oficial de la orden del mérito civil”, 
una dekorasion ke para mi tiene alta valor de 
punto de vista simboliko, ma tambien por la 
razon ke en estos momentos pasan enfren-
te de mis ojos las largas karavanas, grupos 
de ombres, mujeres, ninyos i viejos, kon sus 
animales, ke fueron arondjados de Espanya 
en 1492 i kaminaron por tierras i mares, sin 
saver a donde es ke van. Oygo las bozes de 
los ninyos ke yoran, las eksklamasiones de 
los viejos, kon sus piezes unflados. Veyo 
los dezesperados. Eskucho el sonido de las 
mujeres ke, kon una ermoza boz, kantan las 
viejas kantigas de Espanya para alivianar la 
pena i la sufriensa de los kaminantes. Kan-
tavan akeyas romansas ke, por los anyos ke 
van a pasar, van a formar parte del tezoro 
simboliko kultural de los sefaradim, ladino 
avlantes. 

Me emosiono asi mizmo ke en estos mo-
mentos pasan enfrente de mis ojos otras 
karavanas de djudios, ke esta vez fueron 
deportados en vagones de bestyas desde 
Salonik i los Balkanes a las puertas del 
infierno en Auschwitz-Birkenau. Eran los 
mizmos sefaradim ke 450 anyos antes 
desharon a la Espanya i vinieron tras un 
lungo i penavle kamino, a los Balkanes, 
para establesersen de muevo i para fra-
guarsen de muevo una vida djudia. Akea 
vida ke para siempre se ato kon la kultu-
ra i la lingua espanyola. 

Ken puedia imajinar ke uno va sal-
varse de estas dos tradjedias istorikas? 
Akeos ke fueron ekspulsados de Es-
panya kaminaron kaji 25 anyos, asta ke 
los primeros yegaron por fin al Imperio 
Otomano. Akeos ke fueron deportados 
de los Balkanes a Aushwitz-Birkenau pa-
saron una semana enserrados en akeos 
vagones dentro los trenos ke korrian 
por toda la Evropa. I ke tenian en komun 
las dos karavanas – de 1492 i de 1943? En las 
dos se avlava la lingua espanyola. Eran gru-
pos atormentados de djudios ke no estanka-
ron de amar la tyerra Espanyola i su kultura. 
Komo lo disho mijor de mi el poeta sefaradi, 
Avraham Kapon: `A ti, Espanya bien kerida, 
mozotros madre te yamamos`. 

Yo pertenesko a una jenerasion ke se en-
grandesio en una kaza ande bivian reskapa-
dos de la Shoa. Mis parientes me avlavan en 

ladino i en grego i un poko en ebreo. Yo les 
respondia en ebreo. Dentro mi kije ke sepan 
la lingua ebrea i ke mas no me averguensen 
kon estas linguas ajenas. Es ke puedia imaji-
nar ke el ladino iva ser mi pan de kada dia? 
Desde muy temprano en mi vida akademika, 
desidi de azer todo lo posivle para estudiar i 
tratar de entender el grande fenomeno de 
esta kultura tan rika. No se komo? Ma savia 
ke mi dover en esta vida es ayudar a salvar 
una kultura ke iva murirse para siempre. 

Oy vos puedo dizir ke el ladino bive! 
En munchos espasios de la vida kultu-
rala se prezentan elementos kulturales 
del ladino: la muzika, la literatura, el 
gizado i tambien en el kampo universi-
tario de todo el mundo. El ladino torno 
a funksionar komo elemento meneste-
rozo dentro la sosiedad djudia i torno a 
fonksionar komo puente entre Israel, el 
mundo sefaradi i la tyerra Espanyola. 

Mis agradesimientos van en primer 
lugar al santo bendicho Dio Poderozo, 
ke kada dia me inche kon enerjia de 
kontinuar a azer mi lavoro. Ademas van 
mis agradesimientos a mi universita 
Bar Ilan ke me dio las oportunidades de 
desvelopar esta rika kultura. Agradesko 
kon todo mi korason la Fundasion Salti 

ke patroniza la aktivita del estudio del ladino 
en Bar Ilan, i a mis amigos en la “Autoridad 
Nasionala del Ladino”, i los miembros de la 
“Akademia Nasionala del Ladino de Israel” 
(korespondiente de la RAE) a ken tuve la 
suerte de estableser en Israel. 

I por fin mis grasyas infinitas van a su 
maestad el Rey de Espanya i a la nasion Es-
panyola. Munchas grasyas. 

Prof. Shmuel Refael

El Orden del Mérito Sivil, seremonia, 
Palavras de Shmuel Refael, en bivo, 7.3.2023

K
uando se avla de eksploratores del mun-
do, pishin mos viene al tino Marko Polo. 
Ma no es verdad ke el es el primer ke dyo 

karar a kaminar el mundo. El bivyo en el siglo 13-
14, ma un Judio de Navarra (Espanya), Binyamin 
de Tudela, era el primer eksplorator ke se fue 
al Medio-Oriente, en el siglo 12, en pasando la 
Mediterranea. Un eskrivano anonimo mos konto 
su istorya. 

Vamos avlar de Benjamin ben Yonah, un ju-
dio ke aviya nasido en el reino de Navarra en el 
anyo 1130. El era ijo de un rabino de la sivdad de 
Tudela i tambien fue edukado komo tal. Se save 
ke teniya una formasyon ekselente de istorya, 
jeografiya i politika, entre otras mas i ke kono-
siya munchas linguas, komo el navarro, ebreo, 
latino, grego, arabo i arameo. No se save eg-
zaktamente su profesion, ma fuera lo ke fuera, 
a los trenta i pikos anyos, desho todas sus oku-
pasyones i su tierra, para echarse a una grande 
aventura.

Al empesijo, en 1165, Binyamin de Tudela te-
niya entisyon de irse solo a Yerushalayim, ma el 
se fue por un kamino muncho mas largo i torno 
atras en 1172.

En 1165 ampeso Binyamin a su viaje de 
destinasyon Yerushalayim. Se fue a Marsilya en 
pasando por Tarragona. De aya se fue a Genova i 
paso la Italya entera, paso tambien por la Gresya 
i arivo a Kostantinopolis. En Kostantinopolis se 
kedo buen kadar i despues se embarko. Por la 
mar Egea se fue asta la Asia Menor (Anatolia) i 
finalmente yego a su destino. Ma no se kedo 
muncho aya, kontinuo asta el Golfo de Persia 
(Basra) en traversando por Mezopotamia i Ara-
bia. Despues se fue a Aleksandriya en Ejipto. 
No se save komo torno, en entornando por la 
Peninsula Arabika o por la mar. I antes de arivar 
a la Espanya, paso por la Italia i Sisilya. Vijito kaje 
200 sivdades i en algunas se kedo largo tiempo, 
komo Roma, Kostantinopolis, Yerushalayim i 
Aleksandriya. Este viaje era el dalkavo viaje de 
Binyamin de Tudela, porke muryo muy manse-
vo, en lo ke teniya 43 anyos. Grasias a un eskri-
vano anonimo ke konto kon detalyos todos sus 
viajes, no fue olvidado. Este livro se yama “Sefer 
Masa’ot” o “Livro de Viajes”. 

No savemos si Binyamin izo este viaje por 
motivos relijyozos, o otro motivo de komerchio. 
Ma se kreye ke fue embiyado para ke se enfor-
me sovre el Medio Oriente sovre sus bienes i 
kaminos.

El motivo el mas enteresante en el livro Safer 

Masa’ot es los detalios minusyozos ke kontiene. 
Kada sivdad fue eksplikada kon detalyos, sus 
monumentos, sus istoryas, sus evenimyentos, 
la politika, sus dirijantes, sus komunitas, sus 
kulturas i tradisyones i tambien sus bienes de 
komerchio.

Binyamin de Tudela se enteresa mas muncho 
i espesialamente en las komunitas 
judiyas de estos lugares ke vijitava. 
Este Livro de Viajes kontiene mun-
chas presyozas enformasyones 
sovre la vida de los judios de dife-
rentes lugares del Mediterraneo 
i del Proksimo Oriente. Tambien 
deskripsyones de Roma, Kostan-
tinopolis, Yerushalayim i Palermo, 
ke en akeya epoka estava en las 
manos de los kruzados en gerra 
kontra la armada de Saladino (Se-
lahaddin Eyyubi). Aparte de esto, 
kontiene enformasyones sovre los 
bienes de lukso. De ande vienen, por ande son 
sus plasas, i a kuanto se venden. Por otro lado 
un viaje tan largo deviya ser muy karo. El echo 
de ke se detenga por mas muncho tiempo en 
las sivdades ke eran grandes bazares de komer-

chio, komo Kostantinopolis, refuersa esta hipo-
tesis ke por otro lado nunka se pudo provar. 

Ay algunos pasajes ke kontan sus viajes, ande 
el no viajo nunka. Komo Sri Lanka i India. Kon 
esto, todas las informasyones ke arekojo son de 
konfiensa. En los livros de Marko Polo ay pasajes 
ke son leyendas i fanteziyas.

Todo lo ke esta eskrito en este 
livro es lo ke Binyamin de Tudela 
vido i oyo i bivyo. Ma komo el livro 
fue eskrito en ebreo, fue muncho 
tiempo deskonosido. Sirkulo solo 
aryento de la komunita judiya. Al 
kontrario, los tekstos de Marco 
Polo alkansaron a una fama mon-
diala. La primera traduksyon en lati-
no del Livro de Viajes fue echa en 
el siglo 16, ke alora el entereso del 
komerchio se aviya dirijado verso el 
Mundo Muevo. 

El famozo poeto Israelyano, 
Nathan Alterman, eskriviyo un poema ke fue 
kompozado komo kantika por Naomi Shemer. Si 
la keresh oyir esta kantika, aki abasho vos do el 
link de youtube.

https://youtu.be/s8KBMzwFJmA 

ELİZ GATENYO / ESTAMBOL
egatenyo@yahoo.com

Un Viajador Judio,
BINYAMIN MITUDELA

E
n 1938 se oye la boz de un ombre ke 
konta la istoria de Liesel Memimger. Es la 
BOZ de la MUERTE.

Esta ijika de 12 anyos esta viajando kon su 
madre i ermano chiko. En el kamino de treno, 
el chiko kaye hazino i muere. Lo enterran ser-
ka de las linyas del treno. El ke eskava la tierra 
tiene un livro ke kaye i la ija lo toma sin ke lo 
sepa. Es titolado “The Grave Diggers’s Manual” 
(Manual del Enterrador). 

Yevan a Liesel a la kaza de parientes adop-
tados en Munich ke se yaman Rosa i Hans 
Hubermann. El vizino tiene un ijo ke se yama 
Rudy Steiner i el la akompanya a la eskola en el 
primer dia.

La profesora le demanda ke eskriva su nom-
bre i la sola koza ke puede azer es meter tres 
X. Los estudiantes viendo ke no save eskrivir se 
burlan de eya i la yaman “Dummkopf/Idiota”. 
Liesel aharva un chiko ke se yama Franz Deuts-
cher. Esto impresiona a Rudy i a la fin se azen 
amigos.

Kuando el padre adoptivo, Hans, realiza ke 
Liesel no save meldar, empesa a ensenyarle, 
kon el livro ke eya tomo de la tomba. Liesel 
keda kaptivada por meldar todo lo ke puede.

Liesel i Rudy se azen miembros de la Man-
sevez Hitleriana. Durante una seremonia de ke-
mar livros, Liesel esta muy afedentada. Kuando 
la seremonia se eskapa i todos se van, Liesel 
toma un livro ke solo fue chamushkado. Ilse 
Hermann, la mujer del Burgmeister (alkalde) 
la ve i la yeva a su biblioteka i le dize ke puede 
venir aki kuando lo dezea. Ma un dia el alkalde 
la ve i mete fin a estas vijitas.

Durante la Kristallnacht, un amigo les dize a 
Max Vandenburg i su madre, ke son judios, ke 
solo uno de eyos puede fuyirse, i la madre de 
Max lo ovliga a irse. El padre de Max avía salva-
do la vida de Hans en la Primera Gerra Mundial, 
por esto se va a la kaza de los Hubermann, 
ande Rosa i Hans le dan refujio. Max en prime-
ro se keda en la kamareta de Liesel i se azen 
amigos por sus odio mutual de Hitler. Empesa 

la Segunda Gerra Mundial. Meten a Max debas-
ho de las eskaleras ma aze frío i se aze muy ha-
zino. Liesel le ayuda a rekuperarse meldandole 
en kada momento libre livros “emprestados” 
de la biblioteka del alkalde. El la enkoraja en 
eskrivir en su diario. 

Una vez mas se oye la BOZ de la MUERTE 
resiviendo las almas de los muertos.

Hans lavorando, ve a su vizino i amigo 
bueno, Lehman, yevado a la polisia por ser un 
Judio. Se desida de intervenir diziendo ke este 
ombre es bueno de korason. La polisia toma el 
nombre de Hans i lo echa al suelo. 

Un dia resive un telegramo diziendo ke tie-
ne de servir en la armada. Del otro lado Liesel, 
en su kamino a la eskola, pensa de aver visto a 
Max en la kola de Judios.

17SINEMA

 TRADUSIDO I READJUSTADO POR: SIMON GERON / SYDNEY
simongeron1@hotmail.com

El filmo fue dirijado por Brian Percival, Michael Petroni eskrivio el 
senario i John Williams la muzika. Los artistos son Geoffrey Rush, 
Emily Watson i Sophie Nélisse. El filmo se baza sovre la novela del 

Australiano, Markus Zusac, tratando de una ija manseva i de su famiya 
adoptada, en la Alemanya Nazi, durante la Segunda Gerra Mundial. 

The Book Thief
Ladrona de Livros

Rosa la yeva a kaza i Hans despues 
de un tiempo se torna atras ferido. 
Agora toda la famiya esta endjuntos 
por un kurto tiempo.

Una noche se oye en la sivdad un 
bombardeo echo por aksidente por 
los Aliados. Hans, Rosa, la Famiya de 
Rudy i de Franz se topan muertos en 
las ruinas. Liesel estava debasho de las 
eskaleras, durmiendo en eskriviendo en 
el diario ke le aviya dado Max, i no fue 
tokada. Topa un livro entre las ruinas i 
se va a ver la mujer del alkalde ke es la 
sola amiga ke tiene. Se bezan i abrasan.

2 anyos despues, kuando la Aleman-
ya kapitula, Liesel lavora en el magazen 
de shastre ke apartenia a los parientes 
de Rudy i djusto en este momento 
entra Max i esta kontente de verlo en 
vida.

En la shena final del filmo, se oye de 
muevo la BOZ de la MUERTE avlando de 
la vida de Liesel: Liesel muere a la edad 
de 90 anyos. Tuvo un márido, 3 kriatu-
ras i inyetos. Bivia en un apartamento 
moderno en “Manhattan Upper East”. 
Se avia echo una eskrivana selebre.

E
ntre las datas del nasimiento i de la 
muerte de una persona meten una varika. 
Ayer, el 1 de Avril de 2023, me salto el 

korason a la boka kuando vide la varika kon las 
datas 1929-2023 detras del nombre de Moshe 
Shaul en un anonso! La tristeza profunda ke sinti 
a muestra grande piedrita me yevo a pensar de 
la sinyifikasion emportante de esta chika varika 
en la vida, de esta varika ande esta eskondida 
una vida entera, i todo lo ke va kedar de valor 
por siempre. 

En la varika entre las datas de Moshe Shaul 
ay muncho de grande valor eternel, sovre todo 
para todos los amantes de la lingua i kultura dju-
deoespanyola, ma tambien para toda la umani-
dad, porke su karakter dulse, umilde i moderado 
en frente de todos deve ser un modelo para 
todos, por siempre. I mezmo todo su lavoro, i 
toda su dedikasion a la lingua djudeoespanyo-
la i al mantenimiento de la erensia sefaradi es 
un modelo para todo el ke apresia su propria 
kultura. 

El gran Luchador del Ladino
En mi nota a Ladinokomunita ande anunsi el 

triste haber de su muerte, lo nombri a Moshe 
Shaul komo “el Rey de Ladino”, porke ansi penso 
yo por el. Ma agora pensi ke a el no le agradaria 
el titolo de Rey, porke el se komportava kon 
todos komo amigo, nunka komo rey. Kreygo 
ke mijor titolo era el ke meti en el Enkontro 
de Alhad del 16 Augusto 1920, kuando el fue 
mi musafir: “El gran luchador de Ladino”. Esto 
sigura ke todos los amantes de la lingua i kultura 
djudia espanyola van a estar d’akordo kon mi. 

Seguro ke Moshe avlava el espanyol djudio 
de su famiya desde su nasimiento en Izmir en 
1929. Izo aliya en 1949 i despues de eskapar la 
universidad, en 1954, empeso su vida de lavor 
kon el Ladino, lavor arduozo i valorozo ke duro 
kuaje asta su muerte. Diremos ke esta es la par-
te de su “varika” ande mos topamos todos los 
ke meldimos sus artikolos, mos ambezimos de 
el, lo admirimos i lo kijimos bien. Del anyo 1954 
fina 1994 lavoro en la Emisyon en Judeoespan-

yol de la Radio Kol Israel, en primero debasho 
la direksion de Yitzhak Levi, i despues ke murio 
Levi en 1977, komo direktor de la emisyon. En 
este intervalo tambien arekojo kantes djudeoes-
panyoles de los sefaradim en todas partes de 
Israel, lo ke fue el Projekto Folklor, ke rezulto 
kon unos 3,000 kantes enrejistrados, kataloga-
dos i anotados. 

La Emision de radio i el 
nasimineto de Aki Yerushalayim

La emision en djudeoespanyol de la radio Kol 
Israel estava siempre en perikolo de ser termina-
do porke al governo (ke era el patron) le paresia 
ke no teniya bastante oyedores. Ma la verdad 
es ke tenia munchos oyedores muy fideles. Una 
prova es ke Moshe resivia letras de los oyentes 
ke le rogavan ke repetara algun program porke 
- por alguna razon - no pudieron oyirlo kuando 
se emitio. Moshe les respondia ke no se puede 

repetar una emision, i finalmente desidio de 
mandarles el teksto en eskrito. Ma uvo tantas 
demandas, ke desidio de arekojer unos kuandos 
tekstos i mandarlos todos en duna. I si komo 
el anunso de la radio empesava kon “Aki Yerus-
halayim” metio este titolo a esta koleksion de 
tekstos, en primero de 10 pajinas, i en kurto 
tiempo de 80 pajinas i mas, i ansi nasyo la revista 
kulturala de alta kualidad ke todos konosemos. 
Aki Yerushalayim kontinuo a publikarse asta 
2016, i agora esta en forma dijital basho la direk-
sion de Aldo Sevi, ke biva munchos anyos, i esta 
semana salyo a luz su numero 108. 

Una notika personal: Moshe se kazo en 1959 
kon Ruti, ke era de famiya de Bulgaria. Ruti 
entendia ma no avlava el ladino, ma su papa i 
mama no savian ivrit. Kuando Ruti se los prezen-
to a Moshe, eyos lo abrasaron komo un ijo 
porke ya lo konosian de sintirlo en Kol Israel! 

RACHEL AMADO BORTNICK / DALLAS
rachelucha@gmail.com

La varika en 1929-2023 
de Moshe Shaul, z”l

El gran luchador del Ladino
Rachel Amado Bortnick & Moshe Shaul

La grafia de Aki Yerushalayim, 
La Autorita Nasionala del 
Ladino, i Ladinokomunita

En la varika entre las datas 1979 – 2016 de Aki 
Yerushalayim, Moshe i su ekipo mos dieron una 
rikeza de artikolos informativos sovre muestra 
kultura i istorya ke alevanto el konosimiento i el 
apresyo del ladino en el mundo entero. I mas 
de esto, ayi se kriyo, por primera vez, una grafia 
standardizada del ladino en letras latinas ke 
fue adoptada por kaji todos los ke eskriven en 
ladino. 

Kuando en 1997, la Kneset (el parlamento 
de Israel) voto a krear la Autoridad Nasionala del 
Ladino (ANL), i tambien una del Yidish, Yitzhak 
Navon, ke fue el 5en prezidente del Estado de 
Israel i el primer sefaradi en akel posto, le telefo-
no a Moshe i lo invito ke se iziera el prezidente 
de la ANL, ma Moshe, kon su tipika modestia, 
refuzo, i le disho “azete tu Prezidente, i yo me 
ago visprezidente”, i ansi fue.

El kongreso internasional ke organizo la ANL 
en Yerushalayim en Oktobre 1999, era dedikado 
a diskutir las varias grafias en letras latinas ke 
se uzava asta entonses, i yegar a un konsensus 
sovre kuala de eyas se deven adoptar. Despues 
de munchas konferensias i diskusiones, los asis-
tentes en grande majoridad votaron de adoptar 
la grafia desvelopada i standardizada por Moshe 
Shaul en la revista Aki Yerushalayim. I tambien 
fue en este kongreso ke Moshe Shaul avrio el 
kamino para el establesimiento de Ladinoko-

munita. En una de sus prezentasiones, el disho 
ke el Internet mos da la posibilita de komuni-
karmos en ladino, i podemos formar un grupo 
de korespondensia kon el sistema de grafia ke 
akseptimos aki. Yo retorni de este kongreso 
kon esta idea, i si Ladinokomunita oy ya tiene 
su egzistensia de 24 anyos (i espero va tener 
munchos mas) es grasias a este kamino ke mos 
avrio Moshe Shaul.

 “Los premios ke resivi no son 
para mi, son para El Ladino” 
Munchos ya lo saven, ma vale la pena repe-

tar, ke Moshe resivio munchos premios i onores 
por su lavoro, i fue invitado a dar konferensias 
en munchos paizes del mundo, i sovre todo 
munchas vezes en Espanya. Ma el konsiderava 

muy emportante el primer premio ke resivio: 
el de la EFE, la ajensia grande de jurnalismo de 
la Espanya, en 1980. Le agradava kontar komo, 
en un tiempo ke avia miedo ke la emisyon en 
Ladino de la radio estava en perikolo de serrarse, 
fue invitado a remeter un program de emisyon 
a una kompetision del EFE. En primero disho “lo 
muestro no es espanyol, es ladino.” Le disheron 
ke ladino es espanyol i ke puede mandarlo, i a su 
sorpreza, lo ke les mando gano el premio - de 8 
mil dolares! I ansi se salvo la emision de radio!

Kuando le demandavan a Moshe de los pre-
mios i onores ke resivio, respondia kon grande 
alegria i orgulyo solo para dizir: “los premios i 
onores no son para mi, son para el Ladino.”

Yo tuve el grande plazer de konoser a Moshe 
i komunikarme kon el desdel empesijo de Aki 
Yerushalayim i de konoserlo en persona por pri-
mera vez en mi viaje a Israel en 1984. Mos vimos 
munchas vezes, en Israel i en otros lugares. I 
kuando empesimos kon los Enkontros de Alhad 
(program semanal en linya, enteramente en 
Ladino, inisiado i dirijido por Liliana Benveniste 
kon la asistensia de Marcelo Benveniste) natural-
mente Moshe Shaul fue mi primer musafir el 5 
de Augusto 2020 (https://www.youtube.com/
watch?v=ZBgR-fnMss8&t=3369s). Despues, en 
un otro Enkontro, el fue tambien el musafir de 
Aldo Sevi. Mezmo si no esta aki en persona fizika 
mas, todo lo bueno ke mos desho en esta varika 
entre sus datas va estar siempre kon mozotros, 
i rogamos ke su neshama i su memoria sera una 
bendision para todos, Amen.

Moshe Shaul
Hue un ombre ke konosimos munchos 

anyos antes.
Kuando konosi el radio Israeliano Kol 

Yisrael, ke avriyamos en 1967 en la gerra de 6 
diyas i en la gerra de Kipur en 1973, le konosi 
su boz. 

Dava detalyos enriva la gerra en la lingua 
Djudeo-Espanyol. Teniya 15 puntos para 
avlar. I mos metiyamos enfrente de la radyo 
a oyer lo ke se estava pasando. Paso i eskapo 
la gerra. Lo ke iva kontando, me plaziya la 
forma de avlar. En esto empeso un program 
Shimon-Shimon. Una program ke me plaziya 
muncho. Porke me enteresava en el teatro. I 
esto era komo teatro de radyo. I kada semana 
antes ke empese Shabat mos dava 15 puntos 
de novelas i si no me yerro, 5 o 10 puntos de 
este teatro, ke era komedia de pishar de riyir. I 
dava alguna kantika en Ladino. 

Kuando desidi de arekojer kantikas en 
Djudeo-Espanyol era los anyos 1978, kuando 

diriji la piesa muzikal Kula‘930. Entremientes 
kitimos algunas kasetas ke se aviyan enrejis-
trado en los konsiertos ke aziyamos en BİLSAK. 
De estas kasetas le embiyimos a Moshe i le 
plazio muncho. I el fue ke disho, Los Pasharos 
son los mas otentikos del mundo ke kantan en 
Djudeo-Espanyol. 

En 1983, fondimos el grupo Los Pasharos 
Sefaradis. 

La organizasyon Morit envito a LPS a dar un 
konsierto en 1987 i mos huimos primera vez a 
Israel, i lo konosimos en persona ayi.

Morit tambien mos envitaron para djugar 
La Kula en 1988.

En estas dos vezes ke me hui me kedi en 
su kaza. El tambien me yevo a su buro de Kol 
Yisrael. Semana entera me dyo permisyon de 
kopiar las kantikas del arshivo entero en lingua 
Djudeo-Espanyol de Kol Yisrael. Tambien me 
travo unas dos kantikas ke eran poko konosi-
das para su arshivo de aya.

Vino dos vezes a Estambol kon su mujer 
i lo enviti a mi kaza. Se konosieron kon mi 
famiya. Tuvimos munchas memorias kon el i 

kon su mujer, Ruti i Zelda ke le ayudava en los 
bultenes Aki Yerushalayim.

Moshe toko a munchos korasones. Mo 
izo kerer bien esta kultura. I agora lo ke mos 
ambezimos de el en mizma forma lo estamos 
ambezando a las kriyaturas i a la juventud. Ke 
su alma repoze en Ganeden.

IZZET BANA / ESTAMBOL
izzetbana@gmail.com

K uando muestra lingua i su kultura estava 
para despareser, kuando los ladinoa-
vlantes en sus dalkavos jenerasyones se 

detuvieron de praktikar el idioma, komo una luz 
del firmamento aparese Moshe Shaul, muestro 
grande maestro ke peno toda su vida a salvarlas 
i revitalizarlas de manera de darles mas fuer-
zas. Sin regreto el se dediko noche i dia a este 
lavoro i todo en pensando ke se deve azer mas 
esforsos para la kultura, el savoreo su reushita 
de aver kreado un mundo muevo kon miles de 
partisipantes ke kontribuen sin falta al dezvelo-
pamiento de la kultura sefaradí.  Fui uno de los 
ke lo sigieron i es ansina ke fondi i desvelopi el 
Instituto SALTI en la Universitad Bar Ilan. Para mi 
Moshe no solo fue un ermano grande i amigo de 
munchos anyos, en mizmo tiempo uno de mis 
pokos konsejeros favoritos.

“Moshon” komo lo yamo yo, es nasido en 
1929 i kresido en Izmir, en una famiya sionista. 
Izo sus estudios en diferentes eskolas i se ambe-
zo el Italiano, el Fransez i el Turko en despartes 
de su lingua materna, el judeo espanyol. Fre-
kuento el muvimiento sionisto Neemane Tsion 
onde se ambezo los prensipyos del ebreo, i 
lavoro los fines de semana en la tyerra aziendo 
‘ahshara’ en un chiftlik (granja) serka de Izmir. A 
su torno, poko dospues el se izo madrih i formo 
mansevos kandidatos a la aliya. En Enero 1949, 
yego a Israel komo ole i fue a bivir al kibutz Pal-
mah Tsuba ke avia sido fondado en parte por 
mansevos djudyos de Turkiya, entre los kualos se 
topava su ermano, Bohor ke avia yegado a Israel 
antes de el. Malgrado ke se sintia bien, el salio 
del kibutz para ir ayudar a sus parientes ke avian 
echo aliya i ke se establesieron en Haifa. Moshe 
paso un tiempo ayi en lavorando i ayudando 
a sus parientes. Moshe se enlisto a la armada i 
kuando eskapo, torno a Haifa para lavorar i ganar 
su vida. En 1954 ampeso a estudiar en la Univer-
sitad Ebrea, sosiolojia i siensias politikas.  Durante 
los estudios fue achetado komo redaktor de las 
nuvelas en ladino por Kol Israel sin difikulta i ansi-
na se le avrio la puerta a una profesyon a la kuala 
nunka no avia sonyado antes. Ampeso un lavoro 
ke le izo konoser la ermozura de la lingua i la ri-
keza de su erensia istorika i kulturala. Ansina tuvo 
el koraje de luchar para la kontinuidad del idioma 
malgrado las eskuras previsiones ke dominavan 
entonses, ke esta lingua ya no teniya ke pokos 
anyos solo de vida i ke en serka tiempo, mizmo 
la emisión de ladino seria serrada por falta de 
oyentes. Es ayi ke se izo amigo de Yitshak Levi, 

su maestro en la Radio i de Yitshak Navon kon los 
kualos lavoro toda su vida profesional.  No solo la 
emisión radiofonika kontinuyo i kontinuya dain-
da, sino ke eya enflorese mas. Ademas Moshe 
adjusto a su aktividad radiofonika dos importan-
tes proyektos: “el proyekto folklor ladino”, en el 
kuadro del kual arekojeron serka de 2800 kan-
tes, miles de refranes i numerozos kuentos de 
muestro folklor i la revista “Aki Yerushalayim”, la 
unika en el mundo asta la aparision de la revista 
El Amaneser en Estambol, a ser publikada entera-
mente en ladino. Eya fue también publikada kon 
un método de eskrituria (la grafia de Aki Yerusha-
layim) ke Moshe dezvelopo i ke kon el tiempo fue 
akseptada por la mayoríya de los sefaradís ke son 
ainda aktivos en el kampo de la kreasyon jurnalis-
tika i literaria en esta lingua.  Kol Israel en ladino 
gano no solo en Israel ma en el mundo una fama 
bastante grande i fue primado una vez en 1980 i 
una otra en 1985 por las institusiones  espanyo-
las. Ademas Moshe paralelmente a su lavoro de 
redaktor kreo en 1981, djuntos kon sus kolabora-
dores de Kol Israel, la Asosiasion Sefarad, para la 
konservasyon i promosyon de la kultura djudeo 
espanyola. La primera ke se fondo en Israel para 
enkontros entre ladinoavlantes, ke ampesaron 
a praktikar la lingua entre eyos i también doku-
mentar los diversos aspektos de muestro folklor: 
kantes, kuentos, refranes, uzos i kostumbres i 
mas.  En Yerushalayim uvo tiempo onde mas de 
200 personas asistieron a estos enkontros. Yerus-
halayim fue i será siempre la kapitala del sefara-
dizmo en el mundo.

DR. SELIM SALTI / RISHPON
selimsalti35@gmail.com

Moshe no se kanso durante munchos 
anyos de viajar sea en Israel sea en el mundo 
i espesialmente en Espanya, sin tener dingun 
titro ofisial, para dar konferensias i partisipar a 
kongresos onde uvo un intereso verso el ladi-
no.  El izo esforsos para salvar muestra eren-
sia del olvido durante 40 anyos i a la fin en 
1994 yegando a la edad de 65 anyos salyo a la 
pensia. Ma esto no keria dizir arestarse en su 
kampo de lavoro. Ampesando en 1994, djun-
tos kon Yitshak Navon de bindicha memoria, 
fina 1997 lucho para ke la ley propozada por 
MK sinyor Shilansky sea votada por la Keneset 
para la kreasyon de la Autoridad Nasionala del 
Ladino.  Parviniendo a tener esta enstitusion 
kapitalizada por el Estado, Moshe fue noma-
do al lado del prezidente Navon komo vi-
se-presidente.  Kon la partisipasyon de Aaron 
Kohen, de bindicha memoria, komo direktor 
i otros miembros del komite egzekutivo se 
ampeso una seria de proyektos ke ensuflaron 
una mueva vida en todo lo ke toka el ladino. 
Fue konvokado un kongreso internasional, 
en el kual la grafia de Aki Yerushalayim fue 
rekonosida komo el método sigun el kual kale 
eskrivir el ladino.  Durante anyos La Autoridad 
dyo apoyo a proyektos ambisiozos del Institu-
to Ben Zvi i de la Biblioteka Nasionala, fueron 
dadas subvansiones a las universitades del pa-
yis, a los sirkolos de kultura djudeo-espanyola.  
En despartes de su okupasion de kada dia, el 
ensenyo el idioma en la Universidad de Beer 
Sheva i en el liseo Amalia en Yerushalayim.

Moshe en el anyo 2015 sovre la nomi-
nasyon de un muevo konsejo publiko de la 
Autoridad en el kual no fue eskojido, izo su 
‘referans’ dospues de servir 18 anyos komo 
vise-presidente de la institusyon i deshar a 
otros la kontinuasyon de la lucha para el fu-
turo del ladino i su kultura. Su lavoro nunka 
será olvidado, la prova es ke siendo apresiado, 
el resivio la dekorasion de Komandante de la 
Orden del Merito Sivil Espanyol i fue nomi-
nado komo miembro korespondiente  de la 
Real Akademia Espanyola i enfin poko tiempo 
antes resivyo un premio por la ovra de su vida 
ke le fue otorgado por la Autoridad Nasionala 
del Ladino.

Moshe, kazado kon Ruth Davidov, tuvieron 
dos ijas, Tali i Mihal kon 3 inyetas i un inyieto. 
El fue un buen marido, un buen padre i un 
verdadero yerushalmi.  Su peryita me rende 
muy triste, ke su alma repoze en ganeden i 
komo amigo en el kampo de muestra kultura 
le digo un grande TODA por lo ke izo en su 
vida.  

MOSHE SHAUL,
Pilar del Sefaradizmo 

V inidos kon bueno, haverim! Ya savesh ke 
en esta seksyon del jurnal El Amaneser 
vos kontamos kada mez i mez kualo afi-

to en Ladino 21. Es muestro buto dokumentar 
komo se avla el ladino en este siglo, i por esta 
razon viajamos por kada kanton del olam para 
travar entrevistas kon muestr@s kerid@s ladi-
noavlantes (ke estash espartid@s por un buen 
karar de payizes) i deshar enrejistrada para el 
avenir la boz de la komunita, tu boz.

Este mez en Ladino 21, kitimos los filmos 
del interviu ke travimos kon muestra kara ami-
ga Roz Kohen, i afuera de esto adjustimos una 
kantika de Rivka Amado, ansi ke el primer filmo 
de la entrevista ke travimos kon Juan Calvo.

El primer filmiko del interviu kon Roz Kohen 
lo yamimos Mi Chikez en Estambol. Aki Roz, ke 
agora mora en Missouri, mos konta komo en su 
kaza se avlava el djudio (no lo yamavan ladino), 
ma ke la komunita djudia de akel tyempo de-
chidio ke en las eskolas se ensenyara el turko, i 
no el djudio. El titolo del segun-
do filmo es Todos mis Livros, i 
en Ladino i en Inglez. Roz mos 
konta ke kito un mabul de livros 
en muestra lingua, komo Letra A 
Mi Padre Sovre Los Primos Kuba-
nos, Balat a Galata - Vidas Djudias 
de Los Anyos 1950, La Vava de 
Estambol, Estambol Djudyo – 
Una Koleksyon de Rekuerdos i 
İlustrasyones i Konstantinopol 
Djudyo – Una Koleksyon de Kon-
sejas i Fotografias. Todos estan i 
en ladino i en inglez, i se pueden 
merkar en kontaktando a Rifat 
Bali (rifatbali@librakitap.com.tr). 
Kon el treser filmo, Kulüp i el 
Avenir del Ladino en el Inter-
net, eskapimos la entrevista 
ke travimos kon Roz. Roz mos 
konto ke en la primera sezon 
de Kulüp pudo ver a munchos 
ladinoavlantes ke eya ya konosia de 
antes (e.g. las shenas de la kuzendera). 
De otra vanda, mos disho ke no es kolay del 
todo prezervar el ladino, por modo ke no ay 
munchos mansev@s ke se estan engrandesien-
do kon esta lingua.

Indemas del interviu kon Roz metimos 

tambyen una kantika de Rivka Amado, 
El Rey de Fransya. Vos enkorajamos a 

oyirla, porke es muy ermoza. 
Para eskapar metimos el primer 

filmo del interviu ke travimos kon 
muestro karo amigo i elevo Juan 
Calvo, espanyol ke agora mora 
en San Francisco, en su manyifika 

kaza, ande mos invito a echar las-
hon. Su titolo es De Ke me Ambezi el 

Ladino, i ayi mos disho ke ay dos anyos ke 
empeso a ambezarse muestra lingua, en Ladi-
nokomunita i Ladino 21. Siguro ke su estoria es 
muy enteresante!

Esperamos ke vuestra vijita tenga munchas i 
muy ermozas ermanas. Inshalla.

 CARLOS YEBRA LÓPEZ / NEW YORK
cyl503@nyu.edu

Ladino 21 21

Kazaliko Elektroniko 
del Ladino en el Siglo 21

Ladino 21 es un kazaliko elektroniko 
establesido por Carlos Yebra Lopez (pro-
fesor de espanyol en la Universitá de New York), Alejandro Acero Ayuda (investigador de espanyol en la Univeristá de Florida) i el sefaradi Benni Aguado, en 2017. Muestro buto es dokumentar, prezervar, fiestar 
i adelantar el Ladino i su komunita de 
avlantes en el mundo en el siglo 21. 

I ya puede ser ke en meldando este 
artikolo estash pensando ke vos agradaria muncho apareser en Ladino 21? Esto va a ser muy kolay. Puedesh embiarmos un fil-miko kurto (1-5 min) kon saludos, shakás 
o kantikas a este adreso: ladinosiglo21@
gmail.com . Kon muncho plazer lo vamos a editar, espartir i difuzar de baldes i para todo el mundo, para ke la kultura sefaradi nunka no se dirita. Eskrivimos tambien si 
vash a kerer aprontar una entrevista kon 
mozotros para echar lashon en muestra 
lingua. 

Mos puedesh vijitar en Youtube (ande 
se topan todos los filmos ke metemos), 
FB (ChCh), Twitter i la pajina web, www.
ladino21.org

Juan Calvo

Roz Koen

A y dias ke amanesen luminozos i saves ke 
van ser espesyales. Oy es uno de elyos.

Lo primero ke oy vi fue el mavi in-
tenso del Mediterraneo primaveral i unas oras 
despues me lyego un haber negro, muy negro, 
uno desgarradoro: “Tamar Alexander mos desho 
la buena vida”.

No por esperado el haber dela muerte de Ta-
mar me resulto menos impaktante, ama no kero 
rekodrarla kon tristeza sino komo elya 
era: alegre, djeneroza, animada i savia. 

Te rekodro durante tus largas es-
tansyas enla Universidad de Granada i las 
miyas en lade Beer Sheva: Kuanto apren-
di de ti! Me adentraste enlos sekretos 
del judeoespanyol i la haketia, de los 
kuentos, refranes i madjia sefaradi ama 
tambyen enlos del dezyerto del Negev, 
dela komida sefaradi en Mahane Yehu-
da, enlos hamames del Yam ha-melah, 
enlos archivos dela NLI... 

IN MEMORIAM

MARÍA JOSÉ CANO  

(UNIVERSIDAD GRANADA-ISPANYA) 
rimon@ugr.es

En memorya de la Profesora 
Tamar Alexander-Frizer, z”l

En un extremo de muestra mar el dia nasyo lumino-
zo i en el otro ekstremo ay una potente luz porke aunke 
el sol se okulte tu sabiduria i amor mantendran su brilyo.

Ke repozes en Gan Eden, kerida Tamar Z”L. 
(29 marzo 2023)

Cabo de Gata. Almeria. Espania 2010

Professor Tamar Alexander

Alpujarra.  
Granada. 2010

Tamar i su Livro

Tamar kon 
Yitshak Navon

U
n pasuk del Shir ashirim (Kantar de los 
kantares) bibliko dize: Zot komateh, 
dameta leTamar, i su ladino es: Esta es 

tu alteza, paresida a Tamar. El peshat del pasuk, 
klaro, va avlando del arvol de palma; ama todos 
los ke konosian a la Profesora Tamar Alexander 
non pueden evitar de atar este pasuk kon su 
bindicha memoria. 

Tamar apartenesia (me viene afuerte de eskri-
vir sovre Tamar en tiempo pasado) al dor de me-
yasedim, de fondadores. En la Akademia mucha 
djente perden sus mejores anyos en aziendo kov-
dos para poder entrar i instalarse eyos propios, 
sigun dize un refran muestro: Deshame entrar, 
me are lugar.  Leavdil, Tamar, kon sus grados 
ekstraordinarios i sus lavoros akademikos ekse-
lentes (tanto del majistrado komo del doktorado), 
non tuvo ke lucharse muncho para si mizma, kaji 
siempre deshava a sus kompetitores muncho 
atras i su portafolio en todas las komisiones salta-
va entre los primeros; ansi ke la Akademia Israeli 
avrio sus puertas frente la manseva recherkadora 
kon veluntad yena i kon plazer vero. 

Ama, por diferensia de munchos otros re-
cherkadores reushientes, Tamar non se kon-
chentro ekskluzivamente en su recherka i su 
adelantamiento propio, sino imediatamente em-
peso a fondar “kozas”. La Divizion de la recherka 
del folklor en la Universidad Ben-Gurion del Ne-
gev, la Divizion de literaturas djudias (ladino i yi-
dish) en el seno del Departamento de Literatura 
Ebrea en la mizma Universidad, el Sentro Moshe 
David Gaon de kultura Djudeo-Espanyola, su re-
vista akademika: El Prezente – Jurnal de Estudios 
Sefaradis (kuyo dizisijen pliego esta para salir en 
estos dias) mizmo komo su buletin El Kontakto, 
la Divizion de Estudios Sefaradis en el kuadro del 
Kongreso Mundial de Estudios Djudios, la revista 
Mikan – Jurnal de estudios sovre literatura i 
kultura djudia i israeli, la revista Mehkare Yerus-
halayim bafolklor yeudi (Recherkas yerushalmis 
sovre el folklor djudio) son todos fechos por sus 
manos - o, a lo manko, fruto de su kolavorasion 
kon otros kolegas. Tamar siempre supo kolavo-
rar, ke no se puede siempre dizir por la djente 
reushiente i savedora! 

En la vizion tamareska non uvo mucho lugar 
para dedikarse a kozas efemeras, kozas de una 
sola vez, bolando komo maripozas de una flor a 
la otra, sin ningun plano i sin ningun konsepto. 
Siempre dizia: La vida es korta, ay ke fazer kozas 
ke perduraran. En lugar de organizar unas kon-
ferensias sirkumstansialas a la buena de muestra 
Tamar le plazia tomar parte en fondar unas 
asosiasiones ke tendran una konferensia anuala, 

kon un plano de aksion echo unos kuantos an-
yos de antes, para asegurar ke se kuvriran todos 
los aspektos importantes, i ke la koza non saldra 
“mas de lo mizmo”, sino en verdad aportara algo 
de muevo ke se adjustara a lo egzistiente. 

Tala i komo era komo organizadora de kozas, 
ansina era i komo recherkadora. Avlando en 
jeneral, unas recherkas se konsideradan por pio-
neras i otras se konsideran por todoabrasantes. 
Kaji nunka una ovra pionera no se konsidera tan-
to i por una ovra todoabrasante, o alrevez. Asta 
ke vino Tamar i izo sus recherkas monografikas, 
tres en numero: la primera sovre la kuentistika 
sefaradi populara, un livro pionero (non uvo 
komo a el antes de su aparensia) i ya todoa-
brasante, kuya introduksion define el kampo 
de la kuentistika populara an jeneral i al kampo 
del kuento sefaradi en partikular, elaborando 
tambien al korpus de kuentos analizados, i kuyas 
tres “puertas”, ke tratan tres aspektos sentrales 
de la kuentistika sefaradi: 1. la identidad del gru-
po (relasiones del korpus sefaradi kon el korpus 
pandjudio ebreo-arameo, kon el kuento iberiko 
i kon el kuento osmanli, balkaniko/rumeli, anda-
valli i medio-oriental), 2. Jeneros i subjeneros del 
kuento sefaradi (elaborando las karakteristikas 
de kada uno i uno) i 3. Arte de kontar i sus aspe-
ktos diversos. La edision ebrea de la monografia 
fue entitulada: Ma’ase auv vahesi (1999), sigun 
la ekspresion ke aparese en uno de los kuentos 
analizados; asta ke la edision ingleza del mizmo 
livro yeva el nombre: The Heart is a Mirror. 

El Segundo livro maestral i monografiko de 
Tamar se dedika al refranero sefaradi popular 
i se yama Milim masbi’ot milehem (2004), kere 
dizir: Palavras mas artantes ke el pan. El titulo 

tiene su temel en un refran sefaradi tradisional 
ke dize: Si tu pan non me arto, tu palavra me 
kontento. Este livro tambien es una monogra-
fia pionera i todoabrasante. Esta vez, las tres 
puertas del livro se konchentran en tres bagla-
mas un poko diferentes: 1. El yahid i la famiya, 
2. El grupo etno-konfesional sefaradi verso otras 
konfesiones i 3. verso otras etnias dientro del 
Djudaizmo. 

Djunto al Profesor Yaakov Bentolila, ke mos 
biva, Tamar eskrivio tambien una monografia 
sovre el refranero sefaradi de Maroko. Este livro, 
entitulado La palabra en su hora es oro, salio bli-
lingualmente, en leshon akodesh i en eshpanyol 
en el anyo 2008.     

Afuera de sus livros monografikos Tamar 
eskrivio tambien unos siento i sinkuenta artkulos 
sientifikos, ke abrasan todas las esferas de la kul-
tura sefaradi, unos panoramikos, otros punktua-
les, todos muy rigorozos i muy iluminantes.

Limitasiones de la rubrika no mos deshan 
eskapar todas las ekselensias de Tamar, por 
esto me akontenti kon las mas obvias. Eskapare 
kon el diamante de la korona… en sus ultimos 
anyos, kaji por una dekada entera Tamar enka-
vesava la Autoridad Nasionala del Ladino i su 
Kultura. Al entrar a los grandes chapines del 
Don Isak Navon, Dona Tamar Alexander alkanso 
de konsegir lo inkonsegible, de trayer a la ANL 
i sus aktividades a unas alturas muevas, desko-
nosidas anteriormente (inkluyendo tambien el 
establesimiento de la Akademia Israeli nasionala 
del Ladino, basho la vara de Tamar). Por esto, 
eskapare tal i komo empesi: Zot komateh, da-
meta leTamar, ke su ladino es: Esta es tu alteza, 
paresida a Tamar.  

ESPEDE TAMAR
ELIEZER PAPO / YERUSHALAYIM

papoe@bgu.ac.il

Eliezer Papo kon su mentor, Tamar Alexander, z”l

I murio Yosef de edad de 110 
anyos. I lo balsamaron a el los 
dotores. I ay ken dize los shevatim 
[trivos/ijos de Yaakov]. I se puzo 
en el aron [ataud/kasha de muerto] 
en Mitsrayim. Kere dizir ke los 
Mitsrim le izieron un aron [ataud/
kasha de muerto] de plomo i lo 
puzieron dientro del rio de Nilus 
para ke se bendigan sus aguas. I 
kijeron guadrarlo para ke no lo 
topen los Djudios nunka. Ke ya 
savian ke sin tener los atsamot 
[guesos] de Yosef no podian salir 
de Mitsrayim. I ansi izieron el aron 
[ataud/kasha de muerto] de 100 
kintales para ke no uviera metsiut 
[realidad] de toparse dientro del 
rio. I savresh ke toda persona ke no 
fue tsadik gamur[djusto kumplido], 
no konviene ke se enterre kon el 
aron [ataud/kasha de muerto]. I 
si tal lo enterran dientro del aron 
[ataud/kasha de muerto], le kavzan 
munchos males i pasiones grandes. 
Ke es (h)ehrah [menester] ke lo 
enterren a el muerto sovre la tierra 
mamash [realmente]. I las tavlas 
del aron [ataud/kasha de muerto] 

las pongan por los lados i por 
ensima i no por debasho. Ke por 
esto apliko la Ley diziendo ke Yosef 
se puzo dientro del aron [ataud/
kasha de muerto] en Mitsrayim para 
dizir ke el ken se enterra dientro 
del aron [ataud/kasha de muerto] 
es menester ke sea tsadik gamur 
[djusto kumplido] komo Yosef ke 
no enkono su berit [sirkunsion]  de 
ningun modo, ni kon kitar su zera 
levatala [semen en vano] bemezid 
[deliberadamente] ni kon azer 
avera [delito]. I niftar [se murio] 
Yosef en dia de Shabat a oras de 
de minha i de akel dia kompeso el 
galut [diaspora] en Yisrael segun 
avizare en la perasha de Shemot 
kapitulo segundo. I por esto dizimos 
en la minha de Shabat צִדְקָתְךָ כְּהַרְרֵי 
 tu djustedad komo montes] אֵל
de el Dio]. I por el Sefer Tora 
veresh ke esta perasha de Vayehi 
es setuma [djusto]. Kere dizir ke 
no ay ningun estajo del kavo de la 
perasha de Vayigash al presipio de 
la perasha de Yayehi segun veresh 
en toda las perashiyot ke ay un 
estajo de una perasha a otra. I el 
taam [razon] es siendo ke dezde 
ke niftar [se murio] Yaakov avinu 
se serraron los ojos i el korason 
de Yisrael de la angustia del galut 
[diaspora]. I aunke despues de la 
petira [muerte]  de Yaakov fue rey 
Yosef unos 54 anyos, ma todavia ya 
avia kompesado Paro a servirse de 
los Djudios kon buenas i rogativas. 
I esto no podia Yosef devedarlo 
siendo via ke tambien los Mitsrim 

lo azian por azersen amigos kon el 
rey sino ke Yisrael se tomavan tsaar 
[tristeza] ke ya vieron kon su daat 
[sensia] ke akeyo era kompeso del 
shiabud [esklavidad. I ansi uzan 
alguna buena djente de kompesar 
azer los taaniyot [ayunos]  de los 
 shovavim - akronimo] שובבי"מ
de las perashot venideros ke son 
Shemot, Vaera, Bo, Beshalah, Yitro, 
Mishpatim]] de la semana de Vayehi 
ke siendo ke ya avia kompesado 
el galut [diaspora]. Rogamos del 
Shem Yitbarah ke mos de fuersas a 
tornar en teshuva [arrepentimiento] 
kumplida amen ken ye(h)i ratson 
[amen si  sera la veluntad].

I kon esto se adjusto el deklaro de 
la perasha de Vayehi. I su (h)aftara 
es וַיִּקְרְבוּ יְמֵי דָוִד לָמוּת [i ayegaron dias 
de David para murir]. Toparesh su 
deklaro en Sefer Melahim rishon 
kapitulo segundo beezrat (h)aShem 
yitbarah shemo.

מְתָּ חֶלְקִי מוֹדֶה אֲנִי לְפָנֶיךָ ה' אֱלֹקַי שַּׂ  שֶׁ
דְרָשׁ בֵי בֵּית הַמִּ בֵי מִיּוֹשְׁ מְתָּ חֶלְקִי מִיּוֹשְׁ  וְלֹא שַׂ

כִּימִים, אֲנִי כִּים וְהֵם מַשְׁ אֲנִי מַשְׁ  קְרָנוֹת, שֶׁ
כִּימִים לִדְבָרִים כִּים לְדִבְרֵי תוֹרָה, וְהֵם מַשְׁ  מַשְׁ
  אֲנִי עָמֵל וּמְקַבֵּל,בְּטֵלִים; אֲנִי עָמֵל וְהֵם עֲמֵלִים

כָר כָר, וְהֵם עֲמֵלִים וְאֵינָם מְקַבְּלִים שָׂ   אֲנִי;שָׂ
  אֲנִי רָץ לְחַיֵּי הָעוֹלָם הַבָּא,,רָץ וְהֵם רָצִים

ה אֱלֹקִים נֶּאֱמַר וְאַתָּ חַת. שֶׁ  וְהֵם רָצִים לִבְאֵר שַׁ
חַת אַנְשֵׁי דָמִים וּמִרְמָה לֹא  תּוֹרִדֵם לִבְאֵר שַׁ

יֶחֱצוּ יְמֵיהֶם וַאֲנִי אֶבְטַח בָּךְ.
 נִשְׁלַם סֵפֶר בְּרֵאשִׁית בְּסִיפּוּר דִּבְרֵי הָאָבוֹת

 תְּהִלּוֹת לֶאֵל רוֹכֵב עְַרָבוֹת. וּבָרוּךְ הַגּוֹמֵל
לְחַיָבִים טוֹבוֹת

 ה' חָפֵץ לְמַעַן צִדְקוֹ יַגְדִּיל תּוֹרָה וְיַאְדִּיר צִנָּה
 וְסחֵֹרָה אֲמִתּוֹ הוּא יאורנו חיל לפרש כָל ספרי

מְחָה בִּישׁוּעָתוֹ. תּוֹרָתוֹ. נָגִילָה וְנִשְׂ

 Esto es un teksto
 sagrado. Vos
 rogamos de
 no echarlo al

 chop. Puedesh
 kontaktar un
 ofisial de una
 sinagoga para

 echarlo a la
 Geniza. Grasias

 por vuestra
.sensibilidad

Transliterasyon: Yeuda Sidi

MEAM LOEZ

Aki se termina el primer livro del Meam Loez, Bereshit.
El mez ke viene vamos a empesar el TANAH en Ladino,  

yene transliterado por el Sr. Yeuda Sidi.


